
بسم اللّٰہ الرحمٰن الرحیم 

راست گفتار


دارالسلطنت دہلی زمانۂ قدیم سے ہی علم و فن اور شعر و ادب کا گہوارہ رہا ہے۔ مغلیہ حکومت کے اخیر دور میں انقلاب ۱۸۵۷ء سے قبل دہلی کی علمی و ادبی دنیا میں جن حضرات کا غلغلہ بپا تھا ان میں علامہ فضل حق خیرآبادی(م۱۲۷۸ھ)، مفتی صدر الدین آزردہؔ(م۱۲۸۵ھ)، مرزا اسدا للہ خان غالبؔ(م ۱۲۸۵ھ) اور حکیم مومن خان مومنؔ کا شمار صفِ اول کے ممتاز ترین شعرا و ادبا میں ہوتا ہے۔ ’’غالبؔ نام آورم ‘‘ کے مصنف نادمؔ سیتا پوری لکھتے ہیں  :


’’انقلاب سنہ ستاون سے پہلے دہلی کی ادبی فضا جن عناصرِ اربعہ سے ترتیب پا رہی تھی وہ یہی چار ہستیاں تھیں۔ مولانا خیرآبادی، مفتی صدرالدین آزردہؔ، مرزا غالبؔ اور حکیم مومنؔ۔‘‘(نادم سیتاپوری: غالب نام آورم، ص ۸۱)

علامہ فضل حق خیرآبادی(ولادت ۱۲۱۲ھ/۱۷۹۷ء) اور ان کے والدِ ماجد مولانا فضل امام خیرآبادی علیہم الرحمہ(وفات ۱۲۴۴ھ/۱۸۲۹ء) دونوں اپنے عہد کے جید عالم اور مشاہیر میں شمار کیے جاتے تھے اور مرجع العلماء والادباء تھے۔ دونوں کی شخصیت حکمت و دانش کے اعتبار سے یگانۂ روزگار تھی ان حضرات کو معقولات میں جو تبحّر حاصل تھا ، اس کو دیکھتے ہوئے یہ کہنا مبالغہ آرائی نہ ہو گا کہ وہ یونانی اور اسلامی دورِ عروج کے مفکرین اور حکما کی صف میں شامل کیے جانے کے بلاشبہ قابل ہیں۔سر سید احمد خان علامہ فضل حق خیرآبادی سے سیاسی و دینی لحاظ سے مختلف الخیال اور جدا جدا عقیدہ رکھتے تھے بل کہ بعض معاملات میں شدید مخالفت بھی کی، لیکن ملاحظہ فرمائیے کہ سر سید کے ذہن و قلب پر علامہ فضل حق خیرآبادی کی حکمت و دانش کے اثرات کتنے گہرے تھے، سر سید لکھتے ہیں  :


’’جمیع علوم و فنون میں یکتائے روزگار ہیں اور منطق و حکمت کی تو گویا انھیں کی فکرِ عالی نے بِنا ڈالی ہے بارہا دیکھا گیا ہے کہ جو لوگ اپنے آپ کو یگانۂ فن سمجھتے تھے جب ان کی زبان سے ایک حرف سنا، دعوائے کمال کو فراموش کر کے نسبتِ شاگردی کو اپنا فخر سمجھا، بہ ایں کمالات علم و ادب میں ایسا عَلمِ سرفرازی بلند کیا ہے کہ فصاحت کے واسطے ان کی شستۂ محضر عروجِ معارج ہے اور بلاغت کے واسطے ان کی طبعِ رسا دست آویز بلندیِ معارج ہے۔ سحبان کو ان کی فصاحت سے سرمایۂ خوش بیانی اور امراء القیس کو ان کے افکارِ بلند سے دست گاہِ عروج و معانی، الفاظ پاکیزہ ان کے رشکِ گوہرِ خوش آب اور معانی رنگین ان کے غیرتِ لعلِ ناب، سرو ان کی سطورِ عبارت کے آگے پا بہ گِل، اور گُل ان کی عبارتِ رنگیں کے سامنے خجل، نرگس ان کے سواد سے نگاہ ملا دیتی۔ مصحفِ گل کے پڑھنے سے عاجز نہ رہتی۔ اور سوسن اگر ان کی عبارتِ فصیح سے زبان کو آشنا کرتی، صفتِ گویائی سے عاری نہ ہوتی۔‘‘(سر سید: آثارالصنادید، ص ۲۸۱)

اس تاریخی حقیقت سے ہر اہل فہم اور ذی علم واقف ہے کہ سرزمین ہندوستان کو انگریزوں کی غلامی سے آزاد کرانے کی تحریک کے قائدِ اعظم کی حیثیت علامہ فضل حق خیرآبادی کو ہی حاصل ہے، علامہ کی تصنیف ’’الثورۃ الہندیہ اور’’ قصائد فتنۃ الہند‘‘ جنگِ آزادی ۱۸۵۷ء کے نہایت قابلِ قدر ماخذ کی حیثیت رکھتے ہیں۔ چوں کہ علامہ فضل حق خیرآبادی نے محمد بن عبدالوہاب نجدی کی ’’کتاب التوحید‘‘ کے اردو چربہ ’’تقویۃ الایمان ‘‘ مولفہ مولوی اسماعیل دہلوی کے ساتھ ساتھ دیگر عقائدِ وہابیہ کی تردید میں کلیدی کردار ادا کیا، بہ ایں سبب آپ کی شخصیت کو مجروح کرنے کی بہت زیادہ کوششیں کی گئیں ، چناں چہ تاریخی حقائق و شواہد پر پردہ ڈالنے اور جنگِ آزادی کے مسلمہ رہِ نماؤں کے خلاف فضا پیدا کرتے ہوئے کچھ لوگوں نے یہ کہنا شروع کر دیا کہ انگریزوں کے خلاف جہاد کا فتویٰ علامہ فضل حق خیرآبادی نے نہیں دیا۔ اس ضمن میں مولانا امتیاز علی خاں عرشیؔ رام پوری اور مالک رام کو اوّلیت حاصل ہے جنہوں نے اپنا سارا’’زورِ تحقیق‘‘ نا معلوم کن ’’جذبات‘‘ سے سرشار ہو کر اس بات پر صرف کرنے کی ’’غیر ذمہ دارانہ‘‘ کوشش کی کہ انگریزوں کے خلاف فتویٰ پر علامہ کے دستخط نہیں تھے۔ ان صاحبان کے مضامین ماہ نامہ ’’تحریک‘‘ دہلی میں اگست ۱۹۵۷ء اور جون ۱۹۶۰ء میں علی الترتیب شائع ہوئے۔ عرشیؔ صاحب کے بارے میں تو معلوم ہے کہ وہ سید احمد رائے بریلوی اور شاہ اسماعیل دہلوی کے افکار و نظریات کے پیرو تھے، بہ ایں سبب جنگِ آزادی ۱۸۵۷ء کے فتوائے جہاد کے سلسلے میں آپ نے ’’محققانہ فیصلہ‘‘ صادر کرنے میں جانب داری کا ’’بہترین مظاہرہ‘‘ کیا، مالک رام کے بارے میں پتا نہیں ، کہ وہ کن جذبات سے مغلوب ہو کر تاریخی حقائق کو جھٹلا رہے تھے ؟علاوہ ازیں پروفیسر محمد ایوب قادری (پاکستان) نے بھی اپنا ’’اشہبِ تحقیق‘‘ ان ہی دونوں شخصیات کے تتبع میں اسی میدان میں دوڑایا ہے کہ علامہ فضل حق خیرآبادی کا جنگِ آزادی میں کوئی حصہ نہیں تھا۔ویسے کہیں کہیں ان کے قلم سے سچائی بے ساختہ ٹپک پڑی ہے۔ واضح ہونا چاہیے کہ ایوب صاحب کے ساتھ جو ’’قادری‘‘ لگا ہے اس سے مغالطہ پیدا ہوتا ہے جب کہ وہ بھی وہابی مسلک کے پیرو تھے اور موصوف پر ان کے بڑے بھائی ابو معاویہ نعمت اللہ قادری صاحب کا گہرا اثر تھا جو مسلک وہابیہ کے بہت بڑے مبلغ گذرے ہیں۔ 


سید احمد رائے بریلوی اور شاہ اسماعیل دہلوی کے محض ان چند ہم نوا مورخین کو چھوڑ کران ہی کے ماننے والے بیش تر حضرات نے اس حقیقت کا کسی نہ کسی طور پر اعتراف کیا ہے کہ جنگِ آزادی ۱۸۵۷ء میں علامہ فضلِ حق خیرآبادی کے فتوائے جہاد نے ہی روح پھونکی اور تحریکِ آزادی نے زور پکڑا۔ ان میں جناب حسین احمد مدنی ٹانڈوی، غلام رسول مہرؔ، شکور احسنؔ، مفتی انتظام اللہ شہابیؔ، محمد اسماعیل پانی پتی، خلیل احمد نظامی وغیرہم نمایاں ہیں۔ 

 
علامہ فضل حق خیرآبادی سے مذہبی طور پر مخالفانہ و معاندانہ رویہ رکھنے والے چند مورخین کو چھوڑ کر ہر کوئی اس بات پر متفق ہے کہ علامہ ہی کی ذات وہ پہلی متحرک شخصیت ہے جس نے انگریزوں کے خلاف علَمِ جہاد بلند کرنے کا فتویٰ عام فرمایا اور جس کے نتیجے میں سرزمین ہند کے مختلف بلاد و امصار میں انگریزی حکومت کے خلاف بغاوت و شورش برپا ہوئی جسے ہم ۱۸۵۷ء کی پہلی جنگِ آزادی کے نام سے جانتے ہیں۔ علامہ فضل حق خیرآبادی کو اس زمانے میں گرفتار کر کے ان پر انگریزی حکومت سے بغاوت کرنے کی پاداش میں جزائرِ انڈومان سزائے کالا پانی کے طور پر بھیج دیا گیا۔جہاں عالمِ اسیری میں ۱۲؍ صفر المظفر ۱۲۷۸ھ/ ۱۸۶۱ء کو آپ نے دارِ بقا کی طرف رحلت فرمائی۔

جیسا کہ اس امر کا اظہار کیا جا چکا ہے کہ جنگِ آزادی ۱۸۵۷ ء کے فتوائے جہاد سے متعلق علامہ فضل حق خیرآبادی کی مجاہدانہ سرگرمیوں کو پس پشت ڈالنے کی کوشش مولانا امتیاز علی خاں عرشیؔ اور مالک رام نے شروع کی۔ واضح ہونا چاہیے کہ ان حضرات سے قبل کے جتنے بھی مورخین ہیں خواہ وہ علامہ کے عقائد و نظریات کے حامی ہوں یا مخالف سب نے اس حقیقت کو کھلے دل سے تسلیم کیا ہے کہ فتوائے جہاد پر علامہ کے دستخط بھی ہیں اور یہ فتویٰ انہوں نے ہی مرتب کیا اور یہ کہ آپ نے جنگِ آزادی میں عملاً حصہ لیا اور مجاہدانہ کردار ادا کرتے ہوئے سزائے کالا پانی کو قبول بھی کیا۔اسی طرح یہ بھی ذہن نشین رہے کہ کتبِ تواریخ میں تین فتوے کا ذکر ملتا ہے ایک فتویٰ جس کا علامہ فضل حق نے خود اپنی کتاب ’’الثورۃ الہندیہ‘‘ میں ذکر کیا ہے، دوسراجنرل بخت خاں کی تحریک پر خود علامہ نے مرتب کیا اور تیسرا جس کا ذکر سر سید احمد خاں نے ’’اسبابِ بغاوتِ ہند‘‘ میں کیا ہے جو کہ عدم وجوبِ جہاد پر مشتمل تھا۔ 


مولانا عرشی اور مالک رام کے مضامین کا تنقیدی جائزہ لیتے ہوئے مولانا عبد الشاہد خاں شیروانی اسسٹنٹ لائبریرین، شعبۂ مخطوطات، مولانا آزاد لائبریری، مسلم یونی ورسٹی، علی گڈھ(ولادت جنوری ۱۹۱۵ء/ وفات ۱۹۸۴ء)نے ایک تحقیقی مقالہ بہ عنوان۔۔۔’’ مقدمۂ بغاوت اور اس کے متعلقات ‘‘۔۔۔ قلم بند فرما کر حقِ تحقیق ادا کر دیا جو کہ ’’باغی ہندوستان‘‘ (اردو ترجمہ الثورۃ الہندیہ از : علامہ فضل حق خیرآبادی ) کے صفحہ ۲۴۷ سے ۲۸۱ تک پھیلا ہوا ہے۔ مولانا عبدالشاہد خاں شیروانی کے مذکورہ مقالہ کی اشاعت کے بعد جنگِ آزادی ۱۸۵۷ء کے فتوائے جہاد کے سلسلے میں علامہ کی مخالفت کرنے والوں کا ناطقہ بند ہو گیا تھا۔ ایک طویل عرصہ تک خاموشی کے بعد فی زمانہ جب کہ علامہ فضل حق خیرآبادی کے وصال کو ۱۵۰؍ برس مکمل ہونے والے ہیں معروف صحافی و شاعر شمیم طارق نے اپنی ایک کتاب ’’غالبؔ اور ہماری تحریکِ آزادی‘‘ میں جہاں علامہ فضل حق خیرآبادی کی علمی حیثیت کو تسلیم کیا وہیں آپ کے فتوائے جہاد کو مسترد کرنے کی سعیِ نا مشکور بھی کی ہے لیکن اس ضمن میں کوئی نئی تحقیق پیش نہ کرتے ہوئے، مولانا عبدالشاہد خاں شیروانی کے ذریعہ محققانہ و انتقادانہ انداز میں ردّ کی جاچکی مولانا عرشیؔ اور مالک رام ہی کی روایتوں کو بنیاد بنایا اور وہی نتیجہ نکالا ہے جسے عرشیؔ صاحب اور مالک رام نے ماہ نامہ ’’تحریک‘‘ دہلی میں اگست ۱۹۵۷ء اور جون ۱۹۶۰ء میں علی الترتیب شائع شدہ اپنے مضامین میں کیا تھا کہ  :


’’ ٭  مولانا نے کبھی کوئی ایسا فتویٰ دیا ہی نہیں تھا جس میں مسلمانوں کو انگریزوں کے خلاف جہاد کی ترغیب دی گئی ہو۔


 ٭  غلط فہمی کی بنیاد پر انگریزوں نے انہیں گرفتار کر کے جو مقدمہ چلایا اس کے دوران وہ بار بار یہی کہتے رہے کہ میں نے بغاوت میں کوئی حصہ نہیں لیا اور فتویِٰ  جہاد پر جن علما کے دستخط ہیں ان میں میرا نام نہیں ہے۔


 ٭  مولانا نے اپنی پیرانہ سالی، اولاد کی کم سِنی اور عسیر الحالی کی دُہائی دے کر انگریزوں سے رحم کی پُر زور التجا بھی کی۔‘‘(شمیم طارق:غالب اور ہماری تحریکِ آزادی، ص ۳۲/۳۳)

شمیم طارق کی اس کتاب پر جانب دارانہ انداز میں تبصرہ کرتے ہوئے محمد شعیب کوٹی نے لکھا ہے کہ  :


’’مولانا فضل حق کے فتوائے جہاد کی بڑی تشہیر کی گئی ہے۔ ایک مسلک کے لوگ اس سلسلے میں بڑے جذباتی واقع ہوئے ہیں۔‘‘(اردو بک ری ویو، دہلی اکتوبر تادسمبر ۲۰۰۸ء، ص ۲۵)

شمیم طارق صاحب کی اس’’ تقلیدی تحقیق‘‘(وہ بھی جس کے تارو پود بکھیرے جا چکے ہیں ) کے منظر عام پر آنے کے بعد ضروری ہو جاتا ہے کہ ایک بار پھر علامہ فضل حق خیرآبادی کے فتوائے جہاد کی باز گشت سنائی جائے۔ واضح ہونا چاہیے کہ صرف ایک مسلک ہی کے نہیں بل کہ بڑے بڑے اصحابِ تحقیق اور منصف مزاج مورخین نے علامہ فضل حق خیرآبادی کی مجاہدانہ سرگرمیوں کو خراجِ تحسین پیش کیا ہے۔ حتیٰ کہ شمیم طارق صاحب کی’’ تحقیق‘‘ کو جس’’ مسلک‘‘ کے لوگ فخر و مباہات سے لیے گھوم رہے ہیں خوداس کے شیخ الاسلام مولوی حسین احمد مدنی نے اپنی کتاب ’’تحریکِ ریشمی رومال ‘‘ میں تو قضیہ ہی صاف کر دیا ہے اور علامہ فضل حق جیسے جنگِ آزادی کے شیرِ حق کی شانِ استقلال پر قربان ہو رہے ہیں اور اس مفروضے کی سختی سے نفی کر رہے ہیں کہ علامہ فضل حق کے فتوائے جہاد سے متعلق صرف ایک مسلک کے لوگ ہی بڑے جذباتی واقع ہوئے ہیں۔ موصوف راقم ہیں  :


’’مولانا فضل حق صاحب خیرآبادی کو جو کہ تحریک کے بہت بڑے رکن تھے اور بریلی، علی گڑھ اور اس کے ملحقہ اضلاع کے دورانِ تحریک میں گورنر تھے، آخر ان کو گھر سے گرفتار کیا گیا۔ جس مخبر نے ان کو گرفتار کرایا تھا اس نے انکار کر دیا کہ مجھے معلوم نہیں، فتویِٰ جہاد پر جس نے دستخط کیے ہیں وہ یہ فضل حق ہیں یا کوئی اور ہیں ؟۔۔۔۔۔۔مولانا نے فرمایا:’ مخبر نے پہلے جو رپورٹ لکھوائی تھی وہ بالکل صحیح تھی کہ فتویٰ میرا ہے۔ اب میری شکل و صورت سے مرعوب ہو کر یہ جھوٹ بول رہا ہے۔‘


قربان جائیے علامہ کی شانِ استقلال پر، خدا کا شیر گرج کر کہہ رہا ہے کہ میرا اب بھی وہی فیصلہ ہے کہ انگریز غاصب ہے اور اس کے خلاف جہاد کرنا فرض ہے۔

خدا کے بندے ایسے ہی ہوا کرتے ہیں۔ وہ جان کی پروا کیے بغیر سر بہ کف ہو کر میدان میں نکلتے ہیں اور لومڑی کی طرح ہیر پھیر کر کے جان نہیں بچاتے بل کہ شیروں کی طرح جان دینے کو فخر سمجھتے ہیں۔‘‘

(حسین احمد مدنی: تحریکِ ریشمی رومال، مطبوعہ کلاسیک، لاہور، ۱۹۶۰ء، ص ۶۴/۶۵)

علامہ فضل حق خیرآبادی اور مولوی اسماعیل دہلوی کے سیاسی کردار پر راجا غلام محمد (صدر ادارۂ ابطالِ باطل، لاہور ) نے ’’امتیازِ حق‘‘ کے نام سے ایک بڑی خوب صورت اور تحقیقی کتاب تصنیف کی ہے جس میں انہوں نے علامہ فضل حق پر جنگِ آزادی کے حوالے سے کیے جانے والے جملہ اعتراضات کے تحقیقی جوابات دیے ہیں۔ اسی کتاب کے صفحہ ۲۶تا ۵۰، پانچواں ایڈیشن المجمع الاسلامی مبارک پور ۱۴۲۵ھ/۲۰۰۴ء پر پھیلے ہوئے دو ابواب۔۔۔ ’’انگریزوں کے خلاف فتوائے جہاد‘‘ ۔۔۔ اور۔۔۔’’ جنگِ آزادی میں فضلِ حق کا عمومی کردار‘‘ ۔۔۔علامہ فضل حق کے فتوائے جہاد اور جنگِ آزادی میں آپ کی شرکت کی مخالفت کرنے والوں کے لیے انتہائی چشم کشا ہے۔ 


۲۰۱۱ء علامہ فضل حق خیرآبادی کے سنِ وصال کے ۱۵۰؍ ویں سال کے طور پر منایا جا رہا ہے۔ لہٰذا علامہ کی بارگاہ میں خراجِ محبت پیش کرنے کے لیے اس کتاب کی اشاعت عمل میں لائی جا رہی ہے۔جاننا چاہیے کہ محترم راجا غلام محمد صاحب کے متذکرۂ بالا ’’امتیازِ حق‘‘ کے دونوں ابواب ۔۔۔ ’’انگریزوں کے خلاف فتوائے جہاد‘‘ ۔۔۔ اور۔۔۔’’ جنگِ آزادی میں فضلِ حق کا عمومی کردار‘‘ ۔۔۔کا خلاصہ بہ عنوان۔۔۔’’جنگِ آزادی ۱۸۵۷ء کا فتوائے جہاد اور علامہ فضل حق خیرآبادی کا قائدانہ کردار‘‘۔۔۔ علاحدہ سے کتابی صورت میں پیش کیے جا رہے ہیں ساتھ ہی ساتھ شمیم طارق صاحب نے جن حضرات کی’’ تحقیق ‘‘ کو اپنا رہِ نما بنایا ہے یعنی مولانا امتیاز علی خاں عرشیؔ اور مالک رام کے مضامین کا تنقیدی و تحقیقی جواب جسے حضرت مولانا عبدالشاہد خاں شیروانی نے قلم بند کیا تھا اُسے بھی جزوی تلخیص کے ساتھ پیشِ نظر کتاب میں شامل کیا جا رہا ہے۔ 



ادارۂ دوستی، کمال پورہ کے ارکان قابل مبارک باد ہیں جنہوں نے اس کتاب کی اشاعت میں دل چسپی کا مظاہرہ کیا راقم ان تمام کا ممنون و  متشکر ہے۔ اور دعا گو ہے کہ اللہ عز و جل رسولِ رحمت صلی اللہ علیہ وسلم کے کے صدقہ و طفیل ان کے علم و عمر اور رزق میں برکتیں نازل فرمائے۔ (آمین)





محمد حسین مُشاہدؔ رضوی


۲۸؍ صفر المظفر۱۴۳۲ھ/ ۲ ؍ فروری ۲۰۱۱ء09420230235 

جنگِ آزادی ۱۸۵۷ء کا فتوائے جہاد اور  علامہ فضل حق خیرآبادی کا قائدانہ کردار

راجا غلام محمد(صدر ادارۂ ابطالِ باطل، لاہور)


(مولانا امتیاز علی خاں عرشیؔ، مالک رام اور پروفیسر ایوب قادری جیسے مورخین کی دلائل و براہین کے ذریعہ ردّ کی جا چکی ’’جانب دارانہ تحقیق‘‘ کی تقلید کرتے ہوئے آج چند نام نہاد ’’محققین‘‘ نے علامہ فضل حق خیرآبادی سے متعلق ایسا گم راہ کن پروپیگنڈہ دوبارہ شروع کیا ہے کہ جنگِ آزادی ۱۸۷۵ء کے فتوائے جہاد پر علامہ کے دستخط نہیں ہیں اور یہ کہ فضل حق خیرآبادی نے جہاد کا کوئی فتویٰ نہیں دیا۔ جنگِ آزادی ۱۸۵۷ء  کی تاریخ کا تنقیدی و تحقیقی مطالعہ کرنے کے بعد اس بات کی سچائی اور صداقت جگ ظاہر ہو جاتی ہے کہ فتوائے جہاد پر علامہ ہی کے دستخط ہیں اور انہوں نے جنگِ آزادی ۱۸۵۷ء میں قائدانہ کردار ادا کیا۔مُشاہدؔ)

آئیے! علامہ فضل حق خیرآبادی کے فتوائے جہاد کی صدائے باز گشت سناتا ہوں  :


’’علما نے جس جس طرح بغاوت کو منظم کیا، اس کو مفصل بیان کرنے کے لیے تو ایک علاحدہ کتاب کی ضرورت ہے مگر ان کا کچھ تذکرہ ان صفحات پر کیا جا رہا ہے۔ اس حقیقت سے بڑے بڑے مورخ بھی انکار کی جرات نہیں کرسکے ہیں کہ یہ علما عوام میں بے حد مقبول تھے۔ ان کی تحریر و تقریر کا بڑا اثر ہوتا تھا۔ چناں چہ دہلی میں جنرل بخت خاں کی تحریک پر مولانا فضل حق خیرآبادی اور دوسرے علما ے دہلی نے جو جہاد کا فتویٰ دیا، اس کے بارے میں مولوی ذکاء اللہ نے بھی اپنی تاریخ میں اقرار کیا ہے کہ اس سے مذہبی جوش و خروش بہت بڑھ گیا۔‘‘

(خورشید مصطفی رضوی، مورخ و ادیب: جنگِ آزادی ۱۸۵۷ء مکتبۂ برہان دہلی، ۱۹۵۹ء، ص ۴۵۵)

’’مولانا (فضل حق)کے دہلی پہنچنے سے پیش تر بھی لوگوں نے جہاد کا پرچم بلند کر رکھا تھا۔ مولانا پہنچے تو مسلمانوں کو جنگِ آزادی پر آمادہ کرنے کی غرض سے باقاعدہ ایک فتویٰ مرتب ہوا جس پر علما ے دہلی کے دستخط لیے گئے۔ میرا خیال ہے کہ یہ فتویٰ مولانا فضل حق ہی کے مشورے سے تیار ہوا تھا اور انھوں نے علما کے نام تجویز کیے، جن پر دستخط لیے گئے۔‘‘

(غلام رسول مہر: ۱۸۵۷ء کے مجاہد، کتاب منزل، لاہور ۱۹۶۰ء، ص ۲۰۶)

پاکستان کے نام ور شاعر ناصر کاظمی اور مشہور کالم نویس انتظار حسین کی ادارت میں شائع ہونے والے مجلہ ’’خیال‘‘ کے سن ستاون نمبر میں شکور احسن صاحب، مفتی صدر الدین آزردہؔ پر مضمون لکھتے ہوئے علامہ کے فتوائے جہاد کا ذکر کرتے ہیں :


’’جب برطانوی استعمار کے خلاف ۱۸۵۷ء کا ہنگامہ شروع ہوا تو بعض شاعروں، ادیبوں اور عالموں نے اس میں سرگرمی سے حصہ لیا اور انگریزی حکومت کا اقتدار بحال ہو جانے کے بعد ان پر مصیبت کے پہاڑ ٹوٹ گئے۔ مولانا فضل حق کو جہاد کا فتویٰ صادر کرنے کے جرم میں انڈمان بھیجا گیا۔ صہبائیؔ کو پھانسی کے تختہ پر لٹکایا گیا۔ شیفتہؔ کو قید و بند کی مصیبتیں برداشت کرنی پڑیں۔‘‘

(مجلہ ’’خیال‘‘ لاہور، سن ستاون نمبر ص ۲۶۸)

مفتی صدرالدین آزردہؔ ہی کے بیان میں مفتی انتظام اللہ شہابیؔ فتوائے جہاد کی تیاری کی ساری ذمہ داری علامہ فضل حق پر ڈالتے ہیں  :


’’ہنگامہ ۱۸۵۷ء میں رو نما ہوا۔ مولانا فضل حق الور سے دہلی آئے۔ جنرل بخت خاں نے نقشۂ اقتدار جما رکھا تھا۔ استفتا مولانا نے لکھا۔ مفتی صاحب و دیگر علما نے فتویٰ دیا ۔۔۔مولانا فضل حق کو اقرارِ جرم پر انڈمان جانا پڑا۔‘‘

(انتظام اللہ شہابیؔ، مفتی: غدر کے چند علما، دینی بک ڈپو، دہلی، ص ۴۸)

رئیس احمد جعفری معروف مورخ و ادیب اور دانش ور گذرے ہیں، جنہوں نے تمام عمر جنگِ آزادی کی مختلف تحریکات کی جزئیات کھنگالنے میں گذار دی۔ موصوف اپنی ضخیم کتاب ’’بہادر شاہ ظفر اور ان کا عہد‘‘ میں لکھتے ہیں  :


’’ مولانا فضل حق خیرآبادی علمی قابلیت میں اپنی نظیر نہیں رکھتے تھے۔ ان کو فتوائے جہاد کی پاداش اور جرمِ بغاوت میں انڈمان بھیج دیا گیا۔‘‘

(رئیس احمد جعفری، مورخ: بہادر شاہ ظفر اور ن کا عہد، کتاب منزل، لاہور، ۱۹۵۶ء، ص ۳۱۵)

محمد اسماعیل پانی پتی اپنے مضمون ’’۱۸۵۷ء میں علمائے کرام کا حصہ‘‘ میں علامہ فضل حق خیرآبادی کا ذکر ان الفاظ میں کرتے ہیں  :


’’جب ۱۸۵۷ء کا ہنگامۂ عظیم دہلی میں رونما ہوا تو(علامہ فضل حق خیرآبادی) فوراً دہلی پہنچے اور جہاد کا فتویٰ دیا۔ جنرل بخت خاں کمانڈر اِن چیف افواجِ ظفر سے ملے اور اس کی بڑی اعانت اور امداد کی ۔۔۔لکھنؤ میں ان پر مقدمہ قائم ہوا۔ نہایت بے باکی اور صفائی کے ساتھ بغیر ذرّہ بھر ہچکچاہٹ اور تذبذب کے اقرار کیا کہ ہاں ! میں نے فتویٰ لکھا اور اس پر دستخط کیے اور جو کچھ میں نے کیا اپنے خیال میں ٹھیک کیا۔‘‘

(ماہ نامہ ’’لیل و نہار‘‘ لاہور، جنگِ آزادی نمبر ۱۸۵۷ء، بابت مئی ۱۹۵۷ء ص ۱۲/۲۸)

اسی طرح علامہ فضل حق کے فتوائے جہاد سے متعلق پاکستان کے مشہور و معروف تحقیقی جریدے ’’الزبیر ‘‘ کے تحریکِ آزادی نمبر کا یہ اقتباس فتوائے جہاد کے منکرین کے لیے چشم کشا ہے :


’’مولانا فضل حق نے ایک دن بعد نمازِ جمعہ جامع مسجد میں انگریزوں کے خلاف فتویٰ پڑھ کر سنایا تو بہتوں کے لیے باعثِ تشویش بنا۔ اس فتویٰ پر مفتی صدرالدین آزردہؔ اور دوسرے پانچ علما کے دستخط تھے۔ اس کا شائع ہونا تھا کہ جد و جہد نے ایک نیا زور پکڑا اور جگہ جگہ انگریزوں کے چھکّے چھوٹ گئے۔۔۔ تاریخِ ذکاء اللہ کے مطابق اس فتویٰ کے بعد صرف دہلی میں نوّے ہزار سپاہ جمع ہو گئی۔۔۔ سرکاری وکیل کے مقابلے میں انھوں نے خود بحث کی اور سب الزام ایک ایک کر کے ردّ کر دیے۔ لیکن فتویٰ کے بارے میں آخر تک اَڑے رہے کہ وہ فتویٰ صحیح ہے اور میرا لکھا ہوا ہے اور آج اس وقت بھی میری رائے یہی ہے۔‘‘

(سہ ماہی ’’الزبیر‘‘ بہاول پور، تحریکِ آزادی نمبر، شمارہ ۱۹۷۰ء، ص ۹۲)

مفتی انتظام اللہ شہابی اکبرآبادی(جو مسلکی و نظریاتی طور پر علامہ کے مخالف ہیں ) ’’علمائے حق اور ان کی مظلومیت کی داستانیں ‘‘کے صفحہ نمبر ۵۶ پر لکھتے ہیں  :


’’ دلاور جنگ مولوی احمد اللہ شاہ مدراسی آگرہ سے لکھنؤ آئے۔ وہ ایسٹ انڈیا کمپنی کے اقتدار کے خلاف علما میں سرگرمیِ عمل پیدا کر رہے تھے۔ مولانا(فضل حق) بھی ان کے ہم نوا ہو گئے اور سرکاری ملازمت ترک کر کے الور چلے گئے۔ ہنگامہ ۱۸۵۷ء رونما ہوا۔ دلّی آئے۔ بہادر شاہ سے ملے۔ یہاں جنرل بخت خاں کے ٹھاٹ جمے ہوئے تھے۔ نصاریٰ کے خلاف جہاد کا فتویٰ مولانا نے دیا اور اس پر مفتی صدرالدین آزردہؔ، مولوی فیض احمد بدایونی، ڈاکٹر مولوی وزیر خاں اکبرآبادی وغیرہ کے دستخط کرائے گئے۔


جج کے سامنے آپ کی موجودگی میں سرکاری گواہ پیش ہوا۔ اس نے آپ کو دیکھا تو کہنے لگا:’یہ وہ فضل حق نہیں ہیں جنھوں نے جہاد کا فتویٰ دیا تھا۔ وہ دوسرے ہیں۔‘


آپ فوراً بول اُٹھے :’پہلی اطلاع اس کی صحیح ہے اب غلط کہہ رہا ہے۔ مجھ پر جو جرم عائد کیا گیا ہے وہ درست ہے۔ میں نے ہی فتویٰ لکھا اور آج بھی میری رائے وہی ہے۔


جج نے حبسِ دوام بہ عبور دریائے شور کی سزا تجویز کی جو بہ خندہ پیشانی قبول فرما کر انڈمان گئے۔‘‘


یہی مفتی صاحب اپنی دوسری کتاب میں بھی علامہ فضل حق کے فتویٰ کے حق میں فتویٰ دیتے ہیں، اور اس بات کی تردید کرتے ہیں کہ علامہ کے فتوائے جہاد سے متعلق صرف ایک مسلک کے لوگ ہی جذباتی واقع ہوئے ہیں  :


’’مولانا نے اپنے اوپر کے بقیہ الزام رد کرنے کے بعد پلٹا کھایا اور کہا کہ جس مخبر نے فتویٰ کی خبر کی اس کے بیان کی اب میں توثیق کرتا ہوں۔ میرا ہی لکھا ہوا ہے۔ اور میرے ہی مشورے سے علما نے دستخط کیے۔ پہلے اس گواہ نے سچ رپورٹ لکھوائی تھی مگر اب عدالت کے سامنے میری صورت سے مرعوب ہو کر جھوٹ بولا ہے۔ مجھے خدا کے حضور جانا ہے۔ غلط بات مذہب کے معاملے میں نہیں بول سکتا۔‘‘
(انتظام اللہ شہابیؔ، مفتی: ایسٹ انڈیا کمپنی اور باغی علما، دینی بک ڈپو، دہلی، ص۵۳)

مشہور مورخ خورشید مصطفی رضوی کی کتاب ’’جنگِ آزادی اٹھارہ سو ستاون ‘‘ مطبوعہ مکتبۂ برہان، دہلی میں بھی علامہ کے فتوائے جہاد کی تائید ملتی ہے :


’’ کہا جاتا ہے کہ ۱۸۵۷ء قریب آنے پر آپ( فضل حق) نے اکثر والیانِ ریاست کو بغاوت پر آمادہ کرنے کی کوشش کی۔ اگست ۱۸۵۷ء میں دہلی آ گئے اور یہاں جنرل بخت خاں کی تحریک پر جہاد کا فتویٰ مرتب کر کے پیش کیا۔ جس سے مسلمانوں میں بے حد جوش و خروش پیدا ہو گیا۔‘‘۔۔۔۔۔۔ ’’لکھنؤ میں مقدمہ چلا جس میں حالات ایسے پیدا ہو گئے تھے کہ مولانا بَری ہو جائیں مگر آپ نے بر سرِ عدالت کہہ دیا کہ ’میں نے جہاد کا فتویٰ دیا تھا اور آج بھی میری وہی رائے ہے۔‘ ۔۔۔‘‘ (صفحہ ۴۵۷/ ۴۵۸)

پروفیسر محمد ایوب قادری جنہوں نے کئی مقامات پر علامہ کے فتوائے جہاد کی تردید بھی کی ہے لیکن حق بات ایک جگہ ان کے قلم سے نکل ہی گئی اور موصوف نے بھی اقرار کر ہی لیا کہ جنگِ آزادی ۷ ۱۸۵ء کے فتوائے جہاد کی تیاری علامہ کی کوششوں کا رہینِ منت ہے  :


’’ دہلی میں بہادر شاہ ظفر نے خود مختاری کا اعلان کر دیا۔ مولانا فضل حق خیرآبادی نیز دوسرے علما دہلی میں موجود تھے۔۔۔ جنرل بخت خاں کے مشورے سے علامہ فضل حق خیرآبادی نے بعد نمازِ جمعہ جامع مسجد دہلی میں جہاد کی اہمیت و ضرورت پر تقریر کی اور جہاد کا استفتا مرتب کر کے پیش کیا۔ جہاد کے فتویٰ کی تیاری میں جنرل بخت خاں کی کوشش خاص تھی۔ ‘‘

(محمد ایوب قادری، پروفیسر:جنگِ آزادی ۱۸۵۷ء کا ایک مجاہد! مولانا فیض احمد بدایونی، 
پاک اکیڈمی، کراچی، ۱۹۵۷ء، ص ۲۱/۲۲)
پاکستان کے مشہور محقق ڈاکٹر ابواللیث صدیقی اپنے مضمون’’ مولانا فضل حق خیرآبادی‘‘ میں راقم ہیں  :


’’ مسلمانوں کو عزت و آبرو کی زندگی بسر کرنے کے لیے آخری مرتبہ جان کی بازی لگا دینے پر آمادہ کرنے کے لیے ایک باقاعدہ فتویٰ جہاد کا جاری کیا گیا، جس پر دستخط کرنے والوں میں مفتی صدرالدین آزردہؔ اور مولوی فضل حق بھی شریک تھے۔


مولانا فضل حق نے فتویٰ کے بعد جگہ جگہ دورے کیے اور بالآخر دہلی پہنچ گئے۔ اس زمانے میں ان کی سیاسی سرگرمیوں کا اندازہ جیون لال کے روزنامچے سے ہوتا ہے جس میں اس نے مختلف تاریخوں میں مولانا کا قلعے کی مجلسِ مشاورت میں شریک ہونا بیان کیا ہے۔ مولانا فضل حق کے مشورے صرف قلعۂ معلا کی پوشیدہ مجلسوں تک محدود نہ تھے۔ وہ جنرل بخت خاں سے ملے، مشورے ہوئے اور آخر میں بعد نمازِ جمعہ دلّی کی لال مسجد( جامع مسجد، دہلی) میں علما کے سامنے تقریر کی اور فتویٰ پیش کیا۔‘‘(مجلہ’’ خیال‘‘ سن ستاون نمبر ص۲۶۳/۲۶۴)

پاکستان میں دیوبندی مکتبِ  فکر کے آرگن ہفت روزہ’’ خدام الدین ‘‘ لاہور کے ایک مضمون کے چند اقتباس ملاحظہ ہوں۔ یہ اقتباسات علامہ فضل حق خیرآبادی کے فتوائے جہاد کے منکرین کے لیے لمحۂ فکریہ سے کم نہیں اور ان لوگوں کے لیے درسِ عبرت ہے جو علامہ کی مجاہدانہ سرگرمیوں کو محض ایک مخصوص مسلک کے لوگوں تک محدود کرنے کی سعیِ نا مشکور کر رہے ہیں  :


’’بُرا ہو تاریخ کا۔ اس نے اپنے حافظہ سے ایسی ایسی جاں باز، حق گو، بہادر اور جامعِ کمالات شخصیتوں کو دودھ سے مکھی کی طرح نکال پھینکا، جنھوں نے اپنے دور میں وقت کے تیز و تند طوفانوں سے بے خوف ٹکّر لی اور پیٹھ نہیں دکھائی۔ مولانا فضل حق رحمۃ اللہ علیہ تاریخ کے ان جواں مرد اور نڈر مجاہدین میں سے تھے جن کی جرات و ہمت اور حق گوئی و بے باکی نے دنیا کو حیرت میں ڈال دیا، مگر تاریخ کے صفحات میں ان کو شایانِ شان کیا، کوئی معمولی جگہ بھی نہیں مل سکی‘‘۔۔۔۔۔۔ ’’مولانا فضل حق خیرآبادی نے افضل الجہاد کلمۃ حق عند سلطانِ جائر کا فریضہ ادا کیا اور اپنی عمرِ عزیز انڈومان میں حبسِ دوام کی نذر کر دی‘‘۔۔۔۔۔۔ ’’علامہ فضل حق خیرآبادی وغیرہ نے انگریزوں کے خلاف فتویٰ دے کر مسلمانوں کو عدم تعاون پر آمادہ کیا‘۔۔۔۔۔۔’ ’ مولانا فضل حق خیرآبادی بھی ’’باغی‘‘ قرار دیے گئے۔ سلطنتِ مغلیہ کی وفاداری، فتوائے جہاد کی پاداش یا جرمِ بغاوت میں مولانا ماخوذ کر کے سیتا پور سے لکھنؤ لائے گئے۔‘‘

(مضمون:’’مولانا فضل حق خیرآبادی‘‘ از: مستقیم احسنؔ حامدی فاضل دارالعلوم دیوبند، 
   ہفت روزہ خدام الدین، لاہور ۲۳؍ نومبر ۱۹۶۲ء، ص ۹/۱۰)

آئیے علامہ فضل حق خیرآبادی کی جواں مردی اور استقامت کا حال دیوبندی مکتبِ فکر کے شیخ الاسلام مولانا حسین احمد مدنی کی زبانی سنیے  :


علامہ فضل حق خیرآبادی اپنے فتوائے جہاد پر مفتخر ہیں اور اس الزام سے برأت کے بجائے اس کی پاداش میں ہر سزا بھگتنے کے لیے ہمہ تن تیار  :


’’مولانا نے اپنے اوپر جس قدر الزام تھے، ایک ایک کر کے سب رد کر دیے، جس مخبر نے فتویٰ کی خبر کی تھی۔ اس کے بیان کی تصدیق و توثیق کی۔ فرمایا :


’ پہلے اس گواہ نے سچ کہا تھا اور رپورٹ بالکل صحیح لکھوائی تھی۔ اب عدالت میں میری صورت دیکھ کر مرعوب ہو گیا اور جھوٹ بولا۔ وہ فتویٰ صحیح ہے۔ میرا لکھا ہوا ہے اور آج اس وقت بھی میری وہی رائے ہے۔‘۔۔۔۔۔۔جج بار بار علامہ کو روکتا تھا کہ آپ کیا کہہ رہے ہیں ؟ مخبر نے عدالت کا رُخ اور علامہ کی با رعب و پُر وقار شکل دیکھ کر شناخت کرنے سے گریز کرتے ہوئے کہہ ہی دیا تھا کہ یہ مولانا فضل حق نہیں وہ دوسرے تھے۔ گواہ حسنِ صورت اور پاکیزگیِ سیرت سے بے انتہا متاثر ہو چکا تھا مگر علامہ کی شانِ استقلال کے قربان جائیے۔ خدا کا شیر گرج کر کہتا ہے: ’وہ فتویٰ صحیح ہے میرا لکھا ہو ہے، اور آج اس وقت بھی میری وہی رائے ہے۔‘     ؎

نالہ از بہرِ رہائی نہ کند مرغِ اسیر
خورد افسوس زمانے کہ گرفتار نہ بود 


شیرِ میسور ٹیپو سلطان کے رزم گاہِ شہادت کا یہ فقرہ کبھی نہیں بھلایا جاسکتا۔’شیر کی ایک روزہ زندگی گیدڑ کی صد سالہ زندگی سے بہتر ہے۔‘


علامہ کے اقرار و توثیق کے بعد گنجایش ہی کیا رہ گئی تھی ؟ بے حد رنج کے ساتھ عدالت نے حبسِ دوام بہ عبور دریائے شور کا حکم سنایا۔ آپ نے کمالِ مسرت اور خندہ پیشانی سے سنا۔‘‘


علاوہ ازیں مولانا حسین احمد مدنی اپنی دوسری کتاب ’’تحریکِ ریشمی رومال‘‘ میں پھر شیرِ حق کی شانِ استقلال پر قربان ہو رہے ہیں۔ (مولانا حسین احمد مدنی کی محولہ عبارتیں شمیم طارق صاحب کی’’ تقلیدی تحقیق‘‘ کی تردید کرتے ہوئے اس مفروضے کی سختی سے نفی کر رہی ہیں کہ علامہ فضل حق کے فتوائے جہاد سے متعلق صرف ایک مسلک کے لوگ ہی بڑے جذباتی واقع ہوئے ہیں )۔۔۔ موصوف راقم ہیں  :


’’مولانا فضل حق صاحب خیرآبادی کو جو کہ تحریک کے بہت بڑے رکن تھے اور بریلی، علی گڑھ اور اس کے ملحقہ اضلاع کے دورانِ تحریک میں گورنر تھے، آخر ان کو گھر سے گرفتار کیا گیا۔ جس مخبر نے ان کو گرفتار کرایا تھا اس نے انکار کر دیا کہ مجھے معلوم نہیں، فتویِٰ جہاد پر جس نے دستخط کیے ہیں وہ یہ فضل حق ہیں یا کوئی اور ہیں ؟۔۔۔۔۔۔مولانا نے فرمایا:’ مخبر نے پہلے جو رپورٹ لکھوائی تھی وہ بالکل صحیح تھی کہ فتویٰ میرا ہے۔ اب میری شکل و صورت سے مرعوب ہو کر یہ جھوٹ بول رہا ہے۔‘


قربان جائیے علامہ کی شانِ استقلال پر، خدا کا شیر گرج کر کہہ رہا ہے کہ میرا اب بھی وہی فیصلہ ہے کہ انگریز غاصب ہے اور اس کے خلاف جہاد کرنا فرض ہے۔

خدا کے بندے ایسے ہی ہوا کرتے ہیں۔ وہ جان کی پروا کیے بغیر سر بہ کف ہو کر میدان میں نکلتے ہیں اور لومڑی کی طرح ہیر پھیر کر کے جان نہیں بچاتے بل کہ شیروں کی طرح جان دینے کو فخر سمجھتے ہیں۔‘‘

(حسین احمد مدنی: تحریکِ  ریشمی رومال، مطبوعہ کلاسیک، لاہور، ۱۹۶۰ء، ص ۶۴/۶۵)

’’عدالت دو ججوں پر مشتمل تھی۔ جارج کیمبل جوڈیشل کمشنر، اور میجر بارن قائم مقام کمشنر خیرآباد ڈویژن۔ اس مشترکہ عدالت نے ۴؍ مارچ ۱۸۵۹ء کو اپنے فیصلے میں لکھا۔ 


بہ ہر حال! عدالت کی نظر میں ثابت ہے کہ اس موقع پر ملزم بلا ضرورت مستعدی دکھاتے ہوئے صراحت سے ایسا فتویٰ دیا جس کا مقصد قتل کی ترغیب دینا تھا۔ اس نے قرآن کی آیات پڑھیں اور ان کے من مانی معنی کیے اور اصرار کیا کہ انگریزوں کے ملازم کا فر و مرتد ہیں اس لیے شریعت کے نزدیک ان کی سزا قتل ہے۔ بل کہ اس نے باغی سردار سے یہاں تک کہا کہ تم انہیں قتل نہیں کرتے تو تم خدا کی نظر میں مجرم ہو۔‘‘

(ماہ نامہ ’’تحریک‘‘ دہلی، جون ۱۹۶۰ء، بہ حوالہ غالب نام آورم از : نادم سیتاپوری، 
سنگ میل پبلی کیشنز، لاہور، ۱۹۷۰ء،  ص ۱۱۷/۱۱۸، )


جنگِ آزادی کے معروف مورخ رئیس احمد جعفری لکھتے ہیں   :


’’ مذکورہ سطور میں ہم نے غدر کے جن ہیروؤں کا ذکر کیا ہے ان میں سے صرف بخت خاں اور مولانا فضل حق خیرآبادی دو ایسی شخصیتیں ہیں جنہوں نے دہلی کے محارباتِ غدر میں مرکز نشیں ہو کر حصہ لیا۔۔۔

بخت خاں اور مولانا فضل حق کے احوال و سوانح، واقعات و حوادث کارناموں اور سرگرمیوں کی تفاصیل معلوم کرنا آسان نہ تھا۔۔۔ غدر کے بعد غدر کا ذکر بھی کتنا روح فرسا تھا اور ان شخصیتوں کا تذکرہ جنہوں نے اس انقلابی تحریک میں مردانہ وار حصہ لیا تھا۔ اپنی جان سے ہاتھ دھونا تھا۔۔۔ان اکابر کا اوّل تو مرتب اور منضبط صورت میں کہیں ذکر نہیں ملتا اور اگر کہیں ملتا بھی ہے تو مخالفانہ اور معاندانہ انداز میں ۔۔۔ ان مشکلات کے باوجود زیادہ سے زیادہ معتبر اور مستند مواد حاصل کرنے کی اپنے مقدور بھر ہم نے کوشش کی ہے۔‘‘

(رئیس احمد جعفری، مورخ: بہادر شاہ ظفر اور ن کا عہد، کتاب منزل، لاہور، ۱۹۵۶ء، ص ۳۱۵)
خونِ دل کو صَرفِ گلشن کر مگر یہ سوچ کر

تیرے سر الزامِ تحریکِ خزاں بھی آئے گا


مولانا حسین احمد مدنی مولانا فضل حق خیرآبادی رحمۃ اللہ علیہ اور ان کے تلامذہ اور ساتھیوں کے جہادِ حریت میں بڑے پیمانے پر حصہ لینے کی گواہی دیتے ہیں۔ یہ حقیقت ہے کہ علامہ نے جنگِ آزادی میں ہر طرح حصہ لیا، کیوں کہ و ہ اخلاص کیساتھ یقین رکھتے تھے کہ انگریزوں کی غلامی ہماری تہذیبی و ملّی زندگی کے لیے زہرِ قاتل کا درجہ رکھتی ہے۔ اس لیے انھوں نے مقدور بھر اضطراب کا اظہار کیا اور انگریزوں کو زک پہنچانے کے لیے مختلف عملی اقدام کیے  :


’’بہ ہر حال! مسلمان علما میں سے مولانا احمد اللہ شاہ صاحب دلاور جنگ مدراسی اور مولانا فضل حق صاحب خیرآبادی اور مولوی امام بخش صہبائیؔ، مفتی صدرالدین آزردہؔ صدر الصدور، قاضی فیض اللہ دہلوی، مولانا فیض احمد بدایونی، مولوی عبدالقادر صاحب، مولوی وزیر خاں اکبرآبادی، سید مبارک شاہ رام پوری، مفتی عنایت احمد کاکوروی۔۔۔ اور ان حضرات کے تلامیذ وغیرہ نے جہادِ حریت ۱۸۵۷ء میں بڑے پیمانہ پر حصہ لیا۔‘‘(حسین احمد مدنی:نقشِ حیات، حصہ دوم، ص ۶۴/۶۵)

تحریکِ آزادی کی مشہور تاریخ نگار سیدہ انیس فاطمہ علامہ فضل حق خیرآبادی کو طبقۂ علما کا سرگروہ قرار دیتے ہوئے لکھتی ہیں  :


’’خواص میں جنرل بخت خاں، فیروز شاہ، ناناراؤ، نواب تجمل حسین خان، جنرل محمود خاں اور عظیم اللہ خاں تھے اور علما کے سرگروہ مولوی احمد اللہ، مولوی لیاقت علی اور مولوی فضل حق خیرآبادی قرار پائے۔‘‘(۱۸۵۷ء کے ہیرو، اقبال بک ڈپو، کراچی، ۱۹۵۶ء، ص ۷۰)

ایک جریدے میں مولانا امداد صابری دہلوی نے انگریزی جاسوسوں کی رپورٹوں اور روزنامچوں وغیرہ کے حوالے سے دہلی کی جنگِ آزادی میں علامہ فضل حق کے فعال کردار پر روشنی ڈالنے کے بعد منشی ذکاء اللہ دہلوی کی کتاب ’’تاریخِ عروجِ سلطنتِ انگلشیۂ ہند‘‘ کا ذکر بھی کیا ہے  :


’’یہ تو محبِ وطن حضرات کے مخبروں، جاسوسوں اور دشمنوں کی رپورٹوں اور روزنامچوں میں اپنے انداز میں مولانا فضل حق نے ۱۸۵۷ء کی دہلی کی جنگِ آزادی میں جو حصہ لیا تھا، اس کے بارے میں رائے ہے۔۔۔۔۔۔منشی ذکاء اللہ صاحب نے اپنی مشہور تصنیف ’’تاریخِ عروجِ سلطنتِ انگلشیۂ ہند‘‘ میں مولانا فضل حق خیرآبادی کی خدمات کا ذکر کیا ہے۔ جو انھوں نے ۱۸۵۷ء کی جنگِ آزادی میں انجام دی تھیں اور ان کی پاداش میں ان کو جِلا وطن ہونا پڑا۔‘‘

(’’جامعہ‘‘ دہلی، نومبر ۱۹۶۲ء، مضمون: امداد صابری، ص ۲۶۸)

اسی صفحہ پر آگے لکھتے ہیں   :


’’یہ بات تو مسلمہ ہے کہ مولانا فضل حق خیرآبادی نے ۱۸۵۷ء کی جنگِ آزادی میں حصہ لیا۔‘‘


جنرل بخت خاں مجاہدینِ جنگِ آزادی کے سربراہ تھے۔لکھنؤ میں بیگم حضرت محل نے حریت کا پرچم اٹھایا تھا اور علامہ فضل حق دونوں جگہوں پر ان کے معتمد تھے اور ان کی کار روائیوں میں شریک رہے۔


’’جنگِ آزادی ۱۸۵۷ء میں مولانا (فضل حق) ے مردانہ وار حصہ لیا۔ دہلی میں جنرل بخت خاں کے شریک رہے۔ لکھنؤ میں حضرت محل کی کورٹ کے ممبر رہے۔ جب انگریزوں کو فتح ہوئی تو گرفتار ہوئے۔‘‘

(علم و عمل (وقائع عبدالقادر خانی) جلد اوّل مترجم: مولوی معین الدین افضل گڑھی، 
اکیڈمی آف ایجوکیشنل ریسرچ ۱۹۶۰ء، ص ۲۵۶) 

’’ جنگِ آزادی ۱۸۵۷ء میں مولانا فضل حق نے مردانہ وار حصہ لیا۔ دہلی میں جنرل بخت خاں کے شریک رہے۔ لکھنؤ میں حضرت محل کی کورٹ کے ممبر رہے۔ آخر میں گرفتار ہوئے۔ مقدمہ چلا بہ عبور دریائے شور کی سزا ہوئی۔‘‘( مولوی رحمان علی : تذکرۂ علمائے ہند، ص ۳۸۳)

علامہ فضل حق خیرآبادی بہادر شاہ ظفر کے دربار میں اونچی حیثیت رکھتے تھے اور جنگِ آزادی ۱۸۵۷ء میں آپ کی مصروفیات دو چند ہو گئی تھیں، منشی جیون لال اپنے روزنامچے میں لکھتے ہیں :


’’ ۱۶؍ اگست ۱۸۵۷ء : مولوی فضل حق شریکِ دربار ہوئے۔ انھوں نے اشرفی نذر پیش کی اور صورتِ حال کے متعلق بادشاہ سے گفتگو کی۔


۱۸؍ اگست ۱۸۵۷ء : مولوی فضل حق نے اطلاع دی کہ انگریزی اخبارات لکھ رہے ہیں کہ شہر پر قبضہ ہو جانے کے بعد باشندوں کا قتلِ عام کیا جائے گا۔


۶؍ ستمبر ۱۸۵۷ء : مولوی فضل حق نے اطلاع دی کہ متھرا کی فوج آگرہ چلی گئی ہے اور انگریزوں کو شکست دینے کے بعد شہر پر حملہ کر رہی ہے۔‘‘

(سید محمد میاں : علمائے ہند کا شان دار ماضی، جلد چہارم۔ ۱۸۵۷ء اور جاں بازانِ حریت، 
 الجمعیۃ بک ڈپو، دہلی، ص ۴۹۴)

مشہور مورخ رئیس احمد جعفری علامہ کی دوسری مصروفیات کے علاوہ والیانِ ریاست اور امرائے ہند کو جنگِ آزادی میں شامل کرنے کی کوششوں کا ذکر یوں کرتے ہیں  :


’’ وہ(فضل حق خیرآبادی) انگریزوں سے نفرت کرتے تھے اور انگریزوں کو نکالنے کے لیے ہر منظم اور باقاعدہ تحریک میں حصہ لینے پر دل و جان سے آمادہ رہتے تھے۔ چناں چہ غدر جب شروع ہوا تو مولانا بے تامل اس میں شریک ہوئے۔


وہ بہادر شاہ کے معتمد، مقرب اور مشیر تھے۔ ان کے دربار میں شریک ہوا کرتے تھے۔ انہیں اہم معاملات و مسائل پر مشورے دیتے تھے اور اس بات کے ساعی تھے کہ آزادی کی یہ تحریک کامیاب ہو اور انگریزاس دیس سے ہمیشہ کے لیے رخصت ہو جائیں۔ 


مولانا نے غدر میں دلیری اور جرات کے ساتھ علانیہ حصہ لیا۔ انھوں نے متعدد والیانِ ریاست اور امرائے ہند کو اس تحریک میں شامل کرنے کی کوشش کی، جس جس والیِ ریاست سے ان کے ذاتی تعلقات و مراسم تھے۔‘‘ 

(رئیس احمد جعفری، مورخ: بہادر شاہ ظفر اور ان کا عہد، کتاب منزل، لاہور، ۱۹۵۶ء، ص ۸۹۲)

علامہ فضل حق خیرآبادی بہادر شاہ ظفر سے مشورے کرتے ہیں۔ فوجی تنظیم کا جائزہ لیتے ہیں۔ آزادی کے لیے کام کرنے والوں سے مستقل رابطہ رکھتے ہیں اور پھر اس جد و جہد میں سردار کے مشیر ہیں۔ اپنی کتاب ’’آزادی کے مجاہد‘‘ میں محمود الرحمان صاحب راقم ہیں  :


’’دہلی پہنچتے ہی سیدھے قلعے میں گئے اور بہادر شاہ ظفر سے ملاقات کی۔ جنگ کی صورتِ حال کے متعلق گفتگو کی۔ فوجوں کا جائزہ لیا۔ آزادی حاصل کرنے کے لیے جو لوگ کمر کس چکے تھے ان سے ملے اور پھر روہیلوں کے سردار جنرل بخت خاں کے پاس گئے۔۔۔۔۔۔۱۸۵۹ء میں مولانا فضل حق خیرآبادی کو مغلیہ حکومت کی وفاداری اور انگریزوں کے خلاف بغاوت میں شریک ہونے کے جرم میں گرفتار کر لیا گیا۔‘‘

(محمود الرحمان: آزادی کے مجاہد، نیشنل بک فاؤنڈیشن، کراچی، ۱۹۷۳ء، ص ۳۵)

علامہ فضل حق خیرآبادی کے ’’جرمِ بغاوت‘ ‘ کے متعلق مشہور محقق حامد حسن قادری لکھتے ہیں :


’’ ۱۸۵۹ء میں جب غدر کے بعد انگریزوں کا تسلط ہو گیا تو اور لوگوں کے ساتھ مولانا فضل حق پر بھی جرمِ بغاوت عائد کیا گیا اور حبسِ دوام بہ عبور دریائے شور کا حکم ہوا۔‘‘(حامد حسن قادری: داستانِ تاریخِ اردو، ص ۳۲۹)

علامہ پر قائم کردہ مقدمہ کی رپورٹ میں لکھا ہے  :


’’یہ بات ان ایام میں عام طور پر مشہور تھی کہ چند آدمی بیگم( حضرت محل) کے مشیرانِ خاص ہیں۔ باغی فوج میں ان کی ’’اربعہ شوریٰ ‘‘ کے نام سے شہرت تھی، بل کہ کبھی کبھی انہیں ’’کچہری پارلیمنٹ ‘‘ کے نام سے بھی پکارا جاتا تھا۔ اس شوریٰ میں ملزم(فضل حق) بہت ممتاز تھا۔‘‘


فیصلے میں یہ بھی لکھا ہے  :


’’وہ خطرناک ترین آدمی ہے جو کسی وقت بھی بے حد نقصان پہنچا سکتا ہے۔ اس لیے انصاف اور امنِ عامہ کا تقاضا ہے کہ اسے ملک بدر کر دیا جائے۔‘‘


جوڈیشنل کمشنر اودھ اور قائم مقام کمشنر خیرآباد ڈویژن نے ۴؍ مارچ ۱۸۵۹ء کو فیصلہ صادر کرتے ہوئے لکھا  :


’’بغاوت شروع ہونے کے وقت وہ الور میں ملازم تھا۔ یہاں سے دیدہ دانستہ دہلی آیا اور اس کے بعد وہ باغیوں اور بغاوت کے قدم بہ قدم چلتا رہا۔ ایسے شخص کو سخت ترین سزا ملنا چاہیے اور اسے خاص طور سے ہندوستان سے خارج کر دینا چاہیے۔‘‘

(ماہ نامہ ’’تحریک ‘‘دہلی، جون ۱۹۶۰ء۔ بہ حوالہ حرفِ آغاز’’ باغی ہندوستان‘‘ 

از: محمد عبدالحکیم شرف قادری، مطبوعہ مکتبہ قادریہ، اندرون لوہاری دروازہ، لاہور، ۱۳۹۴ھ/ ۱۹۷۴ء)


دہلی میں اس دور کے علما لوگوں کو جہاد کی ترغیب کے لیے اجلاس منعقد کیا کرتے تھے۔ ایسے متعدد جلسے ان علما نے مسجدوں خصوصاً جامع مسجد دہلی میں کیے اور ان میں علامہ فضل حق خیرآبادی اپنی پُر جوش تقریروں سے مسلمانوں میں جوشِ جہاد پیدا کرتے رہے۔ چناں چہ اس دور کا ایک اخبار نویس چُنّی لال راقم ہے  :


’’مولوی فضل حق اپنے مواعظ سے عوام کو مسلسل بھڑکا رہے تھے۔‘‘

(اخبار دہلی، از: چُنّی لال، ص ۲۷۳، فائل ۱۲۷۔ بہ حوالہ ’’فضل حق خیرآبادی اور سن ستاون‘‘

 از: حکیم محمود احمد برکاتی، مطبوعہ برکات اکیڈمی، لیاقت آباد، کراچی، ۱۹۷۵ء، ص ۴۸)

اودھ کے چیف کمشنر کاسکریٹری گورنمنٹ آف انڈیا کے سکریٹری کے نام ۱۱؍ دسمبر ۱۸۵۸ء کو ایک سرکاری مراسلے میں لکھتا ہے  :


’’مندرجہ ذیل لوگوں کے چلے جانے کے بعد حکومت کو قیامِ امن میں کافی سہولت ہو رہی ہے۔ فیروز شاہ، لکڑ شاہ، مولوی فضل حق جو ہماری حکومت کا دشمنِ جاں ہے، حال آں کہ حکومت نے اسے اور اس کے اعزّ ہ کو اعلا مناصب عطا کیے تھے۔‘‘ 

(حکیم محمود احمد برکاتی :فضل حق خیرآبادی اور سن ستاون، ص ۸۷/۸۸)

بہادر شاہ ظفر سے علامہ کی ملاقاتوں کا مقصد جنگِ آزادی کو تیز تر کرنا تھا۔ انھوں نے بادشاہ کو فعال کرنے کی کوشش کی۔ مجاہدین کی سرپرستی کی اہمیت جتائی اور دوسرے مناسب مشورے دیے  :


’’۔۔۔۔۔۔ ان حالات میں تحریک کی کامیابی کے امکانات کا دھندلا جانا لازمی ہے۔ مولانا نے اس اہم مسئلے پر پہلے دن سے توجہ دی اور بہادر شاہ سے اپنی پہلی ملاقات میں اس پر زور دیا کہ مجاہدین کی روپیہ اور سامانِ رسد سے مدد کرنا ضروری ہے۔


حکیم احسن اللہ خاں نے لکھا ہے کہ مولوی صاحب جب بھی بادشاہ سے ملتے، بادشاہ کو مشورہ دیتے کہ جنگ کے سلسلے میں رعایا کی ہمت افزائی کریں اور ان کے ساتھ باہر(محاذ پر) نکلیں اور دستوں کو جس حد تک ممکن ہو، بہتر معاوضہ دیں۔‘‘

(میموریز ص ۲۳/۲۴۔ بہ حوالہ:- حکیم محمود احمد برکاتی :فضل حق خیرآبادی اور سن ستاون، ص ۴۹/۵۰)

علامہ فضل حق خیرآبادی نے صرف بہادر شاہ اور جنرل بخت خان سے ملنے اور انہیں مشورہ دینے پر ہی اکتفا نہیں کیا بل کہ شاہ نے جو ’’کنگ کونسل‘‘ تشکیل دی تھی۔ علامہ اس کے بھی بڑے اہم رکن تھے  :


’’ سید مبارک شاہ ( جو دورانِ غدر دہلی کا کوتوال رہا تھا) کا بیان ہے کہ بہادر شاہ نے جنرل بخت خاں، مولوی سرفراز علی اور مولوی فضل حق پر مشتمل ایک کنگ کونسل تشکیل دی تھی۔ مبارک شاہ ہی نے ایک جگہ اس کو ’’پریوی کونسل‘‘ بھی لکھا ہے۔‘‘

(ڈاکٹر سید معین الحق: The Great Revolution of 1857، کراچی، ص ۱۲۸/۱۸۳)

سوویت یونین کی سائنس اکیڈمی کے ادارۂ علومِ شرقیہ کی ایک ممتاز رکن مادام پولونسکایا ایک مضمون میں لکھتی ہیں  :


’’مولانا(فضل حق) الور تشریف لائے جہاں انھوں نے انگریزوں کے خلاف ایک مسلح بغاوت کا پرچار کیا۔ ان کا خیال یہ تھا کہ وہ زمین دار جو برطانوی حکومت سے مطمئن نہیں ہیں، اس کی بنیادی طاقت ہوں گے۔ مولانا موصوف کے معاصرین اور ان کے سوانح نگاروں نے ان کے بہت سے خطوط کا ذکر کیا ہے جو انھوں نے مختلف ریاستوں کے حکم رانوں کو لکھے تھے۔ انھوں نے برطانیہ کے خلاف ایک مسلح بغاوت کا پیغام دیا تھا۔ بغاوت کے زمانے میں مولانا انگریزوں کے مخالفوں کی صف میں رہے۔۔۔مولانا فضل حق خیرآبادی کے سماجی اور سیاسی نظریات سامراجی محکومی کے جُوے سے ملک کو آزاد کرنے کی اس خواہش کے آئینہ دار تھے جو پوری قوم کے سینے میں بھی پروان چڑھ رہی تھی۔ اس حیثیت سے ان کی جملہ سرگرمیاں ہندوستان کے قومی مفاد کو پورا کرتی تھیں۔‘‘(پندرہ روزہ’’ سوویت دیس‘‘ دہلی،  بابت ۱۰؍ جولائی ۱۹۵۸ء )

ڈاکٹر مہدی حسن لکھتے ہیں   :


’’اگر جیون لال کے بیان پر اعتماد کیا جاسکتا ہے تو، مولوی فضل حق نے شاہی فوج کی کمان بھی کی ہے۔‘‘

(بہادر شاہ دوم، ص ۳۹۱۔ بہ حوالہ:- حکیم محمود احمد برکاتی :فضل حق خیرآبادی اور سن ستاون، ص ۴۹/۵۰)
آغشتہ ایم ہر سرِ خارے بخونِ دل

قانونِ باغ بانیِ صحرا نوشتہ ایم

( تلخیص : ص ۲۶تا ص ۵۰۔ امتیازِ حق، از: راجا غلام محمد لاہوری۔پانچوں ایڈیشن، المجمع الاسلامی، مبارک پور ۱۴۲۵ھ / ۲۰۰۴ء)

۔۔۔۔۔۔۔۔۔۔۔۔۔۔۔

(محترم راجا غلام محمد صاحب کی معرکہ آرا تحقیقی کتاب ’’امتیازِ حق‘‘ کی اتنی صاف اور روشن تحقیقات کے بعد علامہ فضل حق خیرآبادی کی جنگِ آزادی ۱۸۵۷ء میں شرکت اور فتوائے جہاد سے متعلق بے بنیاد اور من گھڑت افسانہ بازی کرنے والوں کی اپنی کج بحثی اور کٹ حجتی سے باز آ جانے میں ہی عافیت ہے ورنہ منصف مزاج مورخ، محقق اور تاریخ کا طالب علم انھیں کبھی بھی معاف نہیں کرے گا۔۔۔۔۔۔علامہ سے منسوب جس خط کو بنیاد بنا کر عرشیؔ صاحب اور مالک رام کی تقلید میں شمیم طارق صاحب نے علامہ کے فتوائے جہاد کا انکار کیا ہے اس کا تحقیقی و تنقیدی جائزہ حضرت مولانا عبدالشاہد خاں شیروانی  اسسٹنٹ لائبریرین، شعبۂ مخطوطات، مولانا آزاد لائبریری، مسلم یونی ورسٹی، علی گڈھ(ولادت جنوری ۱۹۱۵ء/ وفات ۱۹۸۴ء)نے لیا ہے آپ کے مقالے کی جزوی تلخیص ’’باغی ہندوستان ‘‘ سے نقل کی جاتی ہے۔مُشاہدؔ)

مقدمۂ بغاوت کے نتائج و اثرات اور اس کے متعلقات

مولانا عبد الشاہد خاں شیروانی علی گڑھی
(سابق اسسٹنٹ لائبریرین، شعبۂ مخطوطات، مولانا آزاد لائبریری، مسلم یونی ورسٹی، علی گڑھ)


ڈاکٹر اطہر عباس رضوی صاحب جب ’’سوتنتر دہلی‘‘ تالیف کر رہے تھے تو اس کی ترتیب کے سلسلے میں سرکاری مواد بھی مہیا کر رہے تھے۔اسی ضمن میں علامہ فضل حق خیرآبادی کے مقدمہ کی مسل بھی میسر آ گئی۔ موصوف سے میرے دیرینہ تعلقات ہیں۔ وہ غالباً ۱۹۴۴ء میں کتاب خانہ حبیب گنج (علی گڑھ) میں اپنے موضوع کی تحقیق کے سلسلے میں پہنچے تھے اور میں وہاں کام کرتا تھا۔ اس کے بعد ۱۹۴۵ء میں لٹن لائبریری مسلم یونی ورسٹی (علی گڑھ) میں بہ حیثیت اورینٹل اسسٹنٹ میرا تقرر ہو گیا۔ کچھ دن کے بعد رضوی صاحب بھی شعبۂ تاریخ میں لکچر ر ہو کر آ گئے، پھر تو مسلسل ملاقاتیں ہونے لگیں۔ کچھ عرصہ بعد وہ یوپی سرکار میں اچھے عہدے پر چلے گئے۔ اسی دور میں ’’سوتنتر دہلی‘‘ کی تالیف کی۔ اب آسٹریلیا کی یونی ورسٹی میں پروفیسر ہیں اور وہیں کے باشندے ہو گئے ہیں۔ مگر تقریباً ہر سال علی گڑھ آتے ہیں۔

میری استدعا پر موصوف نے اس مسل کی دو کاپیاں ٹائپ کر کے مجھے دیں۔ پھر میری استدعا پر اس کا اردو ترجمہ بھی کر کے دیا۔اس مسل میں سے کچھ کاغذات سرکاری طور پر نکال لیے گئے ہیں۔

علامہ کو ۳۰؍ جنوری ۱۸۵۹ء کو گرفتار کیا گیا اور لکھنؤ میں مقدمہ چلایا گیا۔ گرفتاری سے تین ہفتے کے اندر کیپٹن ایف۔ اے وی تھری برن کی عدالت میں ۲۱؍ فروری ۱۸۵۹ء کو مقدمہ شروع ہوا۔ استغاثہ اور صفائی کے پانچ گواہوں کے بیانات کے بعد ۲۸؍ فروری ۱۸۵۹ء کپتان وی۔ تھری برن نے فرد جرم مرتب کر کے مقدمہ جوڈیشیل کمشنر خیرآباد ڈویژن کی مشترکہ عدالت سے ۴؍ مارچ ۱۸۵۹ء کو قتل پر انگیخت اور بغاوت کے الزام میں بہ طور شاہی قیدی حین حیات حبس بہ عبور دریائے شور اور تمام جائداد کی ضبطی کی سزا سنادی گئی۔


مقدمہ فوج داری نمبر ۲ (۷۱) ۱۸۵۹ء خیرآباد ڈویژن۔


سرکار: بہ نام فضل حق


الزام: بغاوت۔  سزا: عمر قید و ضبطی کل جائداد۔

۔۔۔۔۔۔۔۔۔
(۱)مسٹر تھامسن کا نیم سرکاری خط مورخہ ۹؍ فروری۔

(۲)کیپٹن وی تھر برن کے ریکارڈ کی شہادت۔

(۳)چارج شیٹ

(۵) کلینڈ۔

(۶) اخبار کا ترجمہ۔ مورخہ ۱۶؍ جون ۱۸۵۸ء۔
(۷)۔۔۔۔۔۔۔۔۔۔۔۔۔۔۔۔۔۔۔۔۔
(۸)خط از طرف کمشنر مسلج اسٹیٹ نمبر۷(۷۱) مورخہ ۲؍ مارچ۔
(۹) فارسی اخبار کے اقتباسات۔

(۱۰) نقل خط از طرف کمشنر سی۔ ایس۔ایس نمبر ۷، مورخہ ۲؍ مارچ ۱۸۵۹ء بہ نام کمشنر دہلی۔ 

(۱۱) کمشنر دہلی کا خط نمبر ۱۳۵(۷۱) مورخہ ۲۶؍ فروری ۱۸۵۹ء ( جس کے ساتھ ایک نوٹ بہ زبان فارسی نوشتہ فضل حق جس پر Gلکھا منسلک ہے)

(۱۲) ۔۔۔۔۔۔۔۔۔۔۔۔۔۔۔۔۔۔۔۔۔
(۱۳) اور مختلف لوگوں کے Depositionبہ زبان فارسی۔

(۱۴) جوڈیشل کمشنر کے شہادتی نوٹ۔

(۱۵) چارج شیٹ۔

(۱۶) ریمارکس مع ڈاکٹ نمبر ۳۲۲ مورخہ ۷؍ مارچ ۱۸۵۹ء بہ نام ایس۔


(۱۷) وارنٹ نمبر ۱۴۔

(۱۸) مولوی فضل حق کی جانب سے عرض داشت (Petition) بہ زبان فارسی۔

(۱۹) خط از طرف کمشنر خیرآباد نمبر ۱۵۳ مورخہ ۳۰؍ جولائی۱۸۶۱ء۔

(۲۰) خط بہ نام Zeazlalکمشنر نمبر ۴۸۰ مورخہ ۱۲؍ اگست ۱۸۶۱ء۔

(۲۱) خط از طرف Zeazlalکمشنر نمبر ۱۹۷۵ء۔ مورخہ ۱۲؍ اگست ۱۸۶۱ء۔
(۲۲) نقل ایکGایجنٹ کے رو بہ کار ایٹ راج پوتانہ کی مورخہ ۱۰؍ جولائی ۱۸۶۱ء۔ 

(۲۳) مسٹر ولیم کا میمو۔

(۲۴) خط بہ نام ایجنٹ گورنمنٹ جنرل راج پوتانہ نمبر ۵۱۷ مورخہ ۱۶؍ از طرف سپرنٹنڈنٹ پورٹ بلیر (۲۵ اور ۲۶)
(۲۵) Arydak(گم ہے، ممکن ہے الگ کر دیا ہو۔ نمبر Aمورخہ ۱۱۔۴۔ ۱۸۹۰ء ) 

سب سوائے نمبر ۲۔۴۔۱۴۔۱۵۔۱۶۔۱۹۔۲۰۔ ۲۱۔ اور ۲۶ کے الگ کر دیے گئے۔

(۲۶) وارنٹ۔

(۲۷) فارسی کی مسل لسٹ پر نشانی لگائی ہوئی۔

(۲۸) ۔۔۔۔۔۔۔۔۔۔۔۔۔۔۔۔۔۔
(۲۹)۔۔۔۔۔۔۔۔۔۔۔۔۔۔۔۔۔۔۔۔۔۔۔۔
(۳۰) (۳۱) ڈسٹرکٹ جج کے کاغذ نمبری ۲۵۸۵ مورخہ ۱۷؍ دسمبر ۱۸۹۱ء۔
(۳۲) (۳۳) جوڈیشل کمشنر کے کاغذ نمبری R(۷۱) ۱۸۵۹ء مورخہ ۲۴؍ ۱۸۵۹ء۔
۔۔۔۔۔۔۔۔۔۔۔۔

یہ مقدمہ فوج داری نمبر E(۷۱) کیپٹن ایف۔ اے۔ وی تھر برن کی عدالت میں ۲۱؍ فروری ۱۸۵۹ء کو لکھنؤ میں شروع ہوا۔ استغاثہ کی طرف سے پانچ گواہ پیش ہوئے۔ (۱) عبدالحکیم اکسڑا اسسٹنٹ دریا باد(۲)تجمل حسین(۳) فضل حسین(۴) رام دیال (۵) مرتضیٰ حسین۔ 


ان گواہوں نے اپنے بیانات میں مولانا فضل حق کو بوندی میں ممو خاں باغی کا مشیر، اودھ کی بغاوت میں شریک کار، اور عبدالحکیم و مرتضیٰ حسین کے قتل کے لیے فتویٰ دینے کا مرتکب ثابت کرنے کی کوشش کی۔۔۔۔۔۔۔۔۔۔۔۔استغاثہ کے گواہوں کے بعد مولانا فضل حق کا بیان ہوا  :-

بیان مدعا علیہ :-  ’’میں الور کے راجا کی ملازمت میں تھا۔ میں ان کے ساتھ ۵؍ سال رہا اور بغاوت کے شروع ہونے پر بھی ان کے ساتھ تھا۔ راجا بینی سنگھ کی موت کے ایک ماہ بعد تک میں الور میں رہا۔ اگست ۱۸۵۷ء میں، مَیں نے الور کو چھوڑ دیا۔ میں نے دہلی کے لیے کوچ کیا۔ وہاں ۱۵؍ دن رہا اور پھر الور لوٹ آیا۔ میں نے اپنا خاندان الور ہی میں رہنے دیا تھا اور ستمبر ۱۸۵۷ء میں خیرآباد کے لیے چل پڑا۔ میں اپنے گھر رہا تھا اور میں نے کسی کی ملازمت نہیں کی نہ ہی میں باغیوں سے ملا تھا۔ میرے گواہان میر فتح حسین، محمد حسین اور احمد علی خاں ہیں۔ نبی بخش، قادر بخش، امام علی، آل محمد، اور ممو خاں میرے رہنے سہنے کی شہادت دے سکتے ہیں۔ میں نے خیرآباد اس لیے چھوڑا کیوں کہ سب ہی لوگ بیگم کے ساتھ بھاگ لیے تھے۔ میں خیرآباد سے ہٹنے کے بعد کچھ وقفہ کے لیے کھیری، ہرگاؤں، تنبول اور سہو رپور میں بھی ٹھہرا تھا۔ میں کچھ دن دوریہ میں بھی رہا۔ ۲۶؍سمبر ۱۸۵۸ء کو میں کرنل کلارک سے سبیہا کے مقام پر ملا۔ اس سے کرنل کلارک نے ایک رو بہ کار لکھی اور حکم دیا کہ اسے ڈپٹی کمشنر ضلع کی تحویل میں دے دیا جائے۔ میں ۳۰؍ دسمبر کو ڈپٹی کمشنر کے سامنے پہنچا پھر اپنے مکان پر رہا۔ ۳۰؍ دسمبر ۱۸۵۹ء کو ڈپٹی کمشنر نے مجھے بلایا اور لکھنؤ بھیج دیا۔ 


فضل حق ایک دوسرے شخص کا نام ہے۔ اس کے بدلے میں مجھے گرفتار کیا گیا ہے۔ وہ آج کل فیروز شاہ کے ساتھ ہے۔ وہ آنولہ کا تحصیل دار تھا اور خان بہادر خاں اور بیگم کی ملازمت میں تھا۔ وہ سید ہے اور شاہِ جہاں پور کا رہنے والا ہے۔‘‘

۔۔۔۔۔۔۔۔۔۔۔۔۔۔۔

مولانا کے بیان کے بعد ۵؍ گواہانِ صفائی قادر بخش، نبی بخش، علی محمد خاں، ممو خاں اور احمد علی خاں کے بیانات ہوئے۔ جن میں قیامِ خیرآباد اور باغیوں سے بے تعلقی پر زور دیا گیا تھا۔ اور مولانا پر قائم کیے گئے الزامات کو دوسرے فضل حق شاہ جہاں پوری سے متعلق بتایا گیا۔


کیپٹن ایف۔ اے۔ تھر برن نے استغاثہ، ملزم اور گواہانِ صفائی کے بیانا ت کے بعد ۲۸؍ فروری ۱۸۵۹ء کو حسبِ ذیل فرد جرم مرتب کر کے مقدمہ جوڈیشل کمشنر اودھ کی عدالت میں منتقل کر دیا۔
فرد جرم بغاوت : -  نکتہ(۱)  : ملزم نے بوندی میں ماہ مئی ۱۸۵۸ء میں باغی ممو خاں کی کونسل میں حصہ لیا۔ اس طرح باغیوں کا خود بھی سردار رہا اور بغاوت پر لوگوں کو آمادہ کرتا رہا۔ 


نکتہ (۲)  :بوندی میں ماہ مئی ۱۸۵۸ء میں جب کہ ممو خاں کے مشیر کی حیثیت سے کام کیا تو سازشِ قتل کی۔ عبدالحکیم جو سرکاری ملازم تھا اس کے قتل کا مشورہ دیا۔

۔۔۔۔۔۔۔۔۔۔۔۔۔۔۔۔۔۔

وضاحت :-  ایک سرکاری ملازم عبدالحکیم کو مئی ۱۸۵۸ء میں باغیوں نے گرفتار کر کے بیگم اور ممو خاں کے پاس بھیجا۔ جوان دنوں قلعہ بوندی اور اس کے گرد و نواح میں پڑاؤ ڈالے ہوئے تھے۔ عبدالحکیم کے ساتھ ہی ایک اور شخص مرتضیٰ حسین بھی گرفتار ہوا تھا جو اگر چہ سرکاری ملازم تو نہیں تھا لیکن انگریزوں کا وفادار تھا۔ اس لیے باغیوں میں مبغوض تھا۔ جب یہ دونوں، ممو خاں کے سامنے پیش ہوئے تو ملزم نے جو وہاں موجود تھا قرآن کی آیتیں پڑھیں اور یہ رائے ظاہر کی کہ یہ دونوں موت کے مستحق ہیں۔ شہادت سے ثابت ہے کہ ملزم کا ممو خاں پر بہت اثر تھا۔ ملزم، اس کا مشیر، باغی فوج میں گویا سرغنہ تھا۔ اس نے اپنے اثر و رسوخ کو عبدالحکیم اور مرتضیٰ حسین کے خلاف استعمال کیا۔ گویا کہ یہ دونوں قید سے رہائی حاصل کرنے میں کامیاب ہو گئے مگر یہ ممکن نہ تھا۔ اگر ممو خاں نے ملزم کو مولوی احمد اللہ شاہ کی جائداد ضبط کرنے کو نہ بھیجا ہوتا۔ 






لکھنؤ ۲۸۔ ۲۔۱۸۵۹ء

۔۔۔۔۔۔۔۔۔۔۔۔۔۔۔۔۔۔

بہ عدالت لکھنؤ مورخہ ۱، ۲، ۴ ؍ مارچ ۱۸۵۹ء 


بہ اجلاس لیفٹنٹ جی کیمبل جوڈیشل کمشنر آف اودھ و میجر بیرو۔ سی۔ ایم۔ آر۔او فشٹنگ کمشنر آف خیرآباد ڈویژن۔۔۔۔۔۔۔۔۔۔مولوی فضل حق پر مندرجہ ذیل الزامات عائد کیے گئے۔

بغاوت اور قتل کی سازش


نکتہ:(۱) ۱۸۵۷ء اور ۱۸۵۸ء میں باغی سرکار کی حیثیت میں دہلی، اودھ اور دوسری جگہوں پر بغاوت اور قتل میں مدد دی۔


نکتہ: (۲) بوندی میں ماہ مئی ۱۸۵۸ء میں باغی سردار ممو خاں کے مشیرِ خاص کی حیثیت سے نمایاں کام انجام دیا۔


نکتہ:(۳) بوندی میں ماہ مئی۱۸۵۸ء میں ملازم عبدالحکیم سرکارِ انگلشیہ کے خلاف سازشِ قتل کی۔قیدی نے خود کو مجرم نہیں مانا۔ مقدمہ کی کار روائی ہوئی۔

عدالت نے قیدی (علامہ فضل حق)کو مندرجۂ ذیل وجوہ پر مجرم قرار دیا
(۱) ۱۸۵۷ء اور ۱۸۵۸ء میں بغاوت کی سازش کی۔ اور ایسے اصولوں کی اشاعت کی جس سے قتل کے امکانات پیدا ہوئے۔

(۲)بوندی میں ۱۸۵۸ء میں باغیوں کی کونسل میں خاص کام انجام دیے۔ خاص طور پر باغی سردار ممو خاں کے مشیرِ خاص کی حیثیت سے اس نے ایسے اصولوں کی اشاعت کی جس سے قتل کے امکانات پیدا ہوئے۔


۴؍ مارچ کو مجرم کو عمر قید بہ عبور دریائے شور بہ حیثیت قیدی سرکارِ انگلشیہ اور ضبطیِ جائداد کی سزا دی گئی۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔۔ لکھنؤ ۴؍ مارچ ۱۸۵۹ء 

تشریح 


اس شخص (فضل حق) کے مقدمہ کو دو حصوں میں منقسم کر کے دیکھا جاسکتا ہے۔ یہ شخص ۱۸۵۸ء  میں باغی سردار کے مشیرِ خاص کی حیثیت سے مانا جاتا تھا۔ دہلی میں اس کے تعلقات تھے۔ دہلی کے کمشنر کے خط کے ذریعہ یہ معلوم ہوتا ہے کہ اس نے تقریباً وہی رویّہ وہاں بھی رکھا تھا۔ اس مقدمے کا جہاں تک دہلی سے تعلق ہے وہ ثابت نہیں کیا جاسکا۔ کیوں کہ گواہیاں نہیں پیش کی جاسکیں اور مجرم کو اس بات کا موقع نہیں ملا کہ وہ الزامات کو قبول کرسکے یا انھیں جھٹلا سکے۔ مگر چوں کہ اس شخص کے خلاف اودھ کے الزامات ثابت کیے جا چکے ہیں اس لیے اس کا رویّہ دہلی میں بھی کم و بیش اسی قسم کا اخذ کیا جاسکتا ہے۔


مندرجۂ ذیل الزامات اس ملزم (علامہ فضل حق)پر عائد کیے گئے  :

(۱)پوری بغاوت کے دوران اس شخص(فضل حق) نے عام طور پر لوگوں کو اکسایا ، اور 

(۲) خاص طور پر اودھ میں ۱۸۵۸ء میں لوگوں کو بغاوت پر آمادہ کیا۔


پہلے کچھ ایسا معلوم ہوتا تھا کہ عدالت کے لیے ملزم کو قتل کے لیے اکسانے کے الزام پر سزا دینا ممکن نہ ہو گا۔ کیوں کہ جن لوگوں کے لیے یہ کہا جاتا تھا کہ ملزم نے انھیں قتل کرانے کی کوشش کی۔ وہ واقعتاً قتل نہیں کیے گئے، اور یہ بات بھی بالکل واضح نہ ہوئی تھی کہ ملزم نے انھیں کچھ شرائط پر چھوڑ دیا ہو مگر پھر بھی عدالت کا یہ خیال ہے کہ یہ بات پایۂ ثبوت کو پہنچ چکی ہے کہ ملزم نے اس موقع پر بالکل صریحاً اور اپنی سرکاری حیثیت میں کچھ ایسے اصولوں کی اشاعت کی جن سے لوگ قتل کے لیے آمادہ ہوئے۔ اس نے قرآن سے اقتباسات پیش کیے اور کہا کہ جو لوگ سرکارِ انگلشیہ کی ملازمت میں رہ چکے ہوں وہ ملحد ہیں اور یہ کہ اسلامی قانون کے اعتبار سے ان کی سزا موت ہے اور اس نے یہاں تک کہا کہ اگر باغی سردار نے یہ سزا سرکار کے نوکروں کو نہ دی تو وہ خود خدا کی نگاہ میں گنہ گار ہو گا۔


عدالت نے شبہ کی بنا پر ملزم کو اس الزام سے بری کیا کہ ملزم نے سزائے موت کے بدلے سرکارِ انگلشیہ کی نوکری چھوڑنے کو کہا ہو لیکن یہ بات بالکل صاف اور واضح ہے کہ ملزم نے جن اصولوں کی اشاعت کی تھی ان سے ایسے خونی مناظر دیکھنے میں آئے جو بغاوت کے جزوِ خاص تھے اور تمام گواہوں کے بیانات سے عدالت یہ سمجھتی ہے کہ ملزم ایک مشیر اور بغاوت کو اکسانے والا شخص تھا۔ اس نے اپنا رویہ دہلی میں بھی رکھا اور یقیناً وہ اودھ میں اس جرم کا مرتکب تھا۔ اس نے ایک بار اس بات کی بھی کوشش کی کہ وہ یہ بات ثابت کر سکے کہ دو فضل حق ہیں، جو کہ اودھ کی بغاوت میں منسلک رہے تھے۔ مگر یہ بالکل صاف ہے کہ ایک تحصیل دار بریلی تھا جو کہ بعد کو باغیوں کے ساتھ ایک جتھے کا لیڈر تھا۔ جب کہ ملزم بالکل مختلف شخص ہے۔


یہ شخص کبھی جتھے کے ساتھ نہیں رہا اور کبھی اس نے تلوار ہاتھ میں نہیں لی۔ یہ شخص باغی سردار کے دربار میں تھا اور باغیوں کی عدالتِ عالیہ کا سب زیادہ با اثر ممبر تھا۔ یہ بات مشتبہ ہے کہ آیا یہ عدالت واقعی کوئی حیثیت رکھتی تھی؟ اور آیا ملزم اس عدالت میں کوئی مستقل مقام رکھتا تھا؟ لیکن یہ بات بالکل ثابت ہو چکی ہے کہ کچھ لوگ بیگم اور باغی سردار کو مشورہ دیتے رہتے تھے اور باغیوں کے  کیمپ میں انھیں ’’اربعہ شوریٰ‘‘ کے نام سے یاد کیا جاتا تھا۔ اس مجلس کو کبھی کبھی انگریزی نام کچہری پارلیمنٹ بھی کہا گیا ہے۔ اسی مجلس کا ملزم ایک سرگرم اور سربراہ لیڈر تھا۔۔۔۔۔۔براہِ راست شہادت سے یہ بات ثابت ہوتی ہے کہ ملزم کو ممو خاں کا اعتماد حا صل تھا اور یہ کہ ملزم سے براہِ راست ممو خاں مشورہ لیا کرتا تھا، اور اس موقع پر ملزم نے ایسے اصولوں کی اشاعت کی جن سے قتل کے امکانات ہوسکتے تھے۔


قیدی، ان باتوں سے ظاہر ہوتا ہے کہ ایک بہت عقل مند شخص ہے جس نے طاقت اور مشہور ہونے کی ہوس میں یا بے انتہا شدید باتوں سے اثر انداز ہو کر باغیوں کی مجلس میں اپنی اس قدر اثر انداز جگہ بنا لی تھی۔وہ ایک بہت خطرناک ہستی ہے۔


وہ کسی بھی لامحدود نقصانات پہنچاسکنے کا اہل ہے۔ وہ ایک ایسا انسان ہے جس کا ہندوستان سے ہٹا دیا جانا انصاف اور امن کے لیے ضروری ہے۔ وہ اودھ کا رہنے والا ہے مگر ایک ایسے خاندان سے تعلق رکھتا ہے جو سب کچھ کے لیے سرکارِ انگلشیہ کے مرہونِ منت رہے ہیں اور وہ بہ ذاتِ خود سرکارِ انگلشیہ میں ایک اچھی حیثیت رکھتا تھا تھا، مگر اس نے بہت دنوں سے سرکارِ انگلشیہ کی نوکری چھوڑ دی تھی۔ اور با لذت جگہوں پر اودھ، رام پور اور الور کی ریاستوں پر مامور رہا ہے۔


وہ ہمیشہ ایک مشہور انسان رہا ہے اور جن گواہان نے اسے دیکھا بھی نہیں تھا۔ انھوں نے بھی مولوی فضل حق کے متعلق پہلے سے بہت کچھ سن رکھا تھا۔ وہ خودسے دہلی آیا، اور اس نے تب ہی سے بغاوت میں حصہ لینا شروع کیا ہے۔ وہ ایک ایسا نسان ہے جسے بہت سخت سزا دینا چاہیے۔ اور جسے بہت احتیاط سے ہندوستان سے الگ کر دینا چاہیے لیکن اس کی ضعیف العمری، اس کی زندگی میں پوزیشن اور اس کے اودھ کے باشندے اور کئی برس تک مختلف دیسی ریاستوں میں کام کرنے کو مدِ نظر رکھتے ہوئے ہم نے یہ مناسب سمجھا کہ وہ ایک سرکاری قیدی تصور کیا جائے نہ کہ ایک معمولی مجرم۔۔۔

وارنٹ نمبر ۱۴۔۔۔۔۔۔ڈپٹی کمشنر لکھنؤ

فضل حق ولد فضل امام کو مجرم گردانا گیا۔ بہ وجہ اکسانے بغاوت کے۔ اور بہ وجہ اشاعت ایسے اصولوں کے جن سے قتل کے حالات پیدا ہوسکتے تھے۔ اور بہ وجہ باغیوں کی کونسل میں حصہ لینے کے اسے عمر قید بہ عبور دریائے شور بغیر مشقت کی سزا دی گئی۔ لہٰذا یہ حکم دیا جاتا ہے کہ مندرجۂ بالا سزا کو فضل حق ولد فضل امام پر عمل میں لایا جائے اور یہ کہ تم اس وارنٹ کو جب کہ اس پر عمل درآمد ہو چکے تو اسے اپنی سرکاری مہر اور دستخطوں کے تحت یہ بتلاتے ہوئے کہ مندرجۂ بالا سزا کس طرح عمل میں لائی گئی واپس کر دو۔


۱۵۳۔۔۔۱۸۶۱ء 


از طرف: کرنل جے کلارک کمشنر و سپرنٹنڈینٹ خیرآباد ڈویژن 


بہ نام: جی کیمپل اسکوائر جو ڈیشل کمشنر اودھ، سیتاپور، ۳۰؍ جولائی ۱۸۶۱ء


جنابِ عالی! 


مجھے آپ کے حضور میں مندرجۂ ذیل کاغذات پیش کرتے ہوئے فخر محسوس ہوتا ہے۔ یہ زبان ہندوستانی کمشنر لکھنؤ کی پروسیڈنگ مورخہ ۲۲؍ جولائی ۱۸۶۱ء مع منسلکہ کاغذات کیوں کہ فضل حق کے مقدمے کا تبادلہ لکھنؤ کر دیا گیا تھا(جنوری ۱۸۶۹ء میں ) اس کا مقدمہ کیپٹن وی تھر برن کے اجلاس میں پیش ہوا تھا۔ جو میرا خیال ہے کہ آپ کا Special Assistant تھا۔






آپ کا فرماں بردار خادم






کمشنر و سپرنٹنڈینٹ خیرآباد ڈویژن

۴۸۰؍ بہ نام سکریٹری چیف کمشنر اودھ لکھنؤ۔ مورخہ ۳؍ اگست ۱۸۶۱ء


جنابِ عالی ! 


کنارے سے نوٹ کی ہوئی خط و کتابت کے حوالے سے جو کہ فضل حق کے مقدمے سے متعلق ہیں فضل حق کو میں نے بغاوت کے اکسانے وغیرہ کے جرم میں مئی ۱۸۵۹ء میں عمر قید بہ عبور دریائے شور(قید بغیر مشقت) کی سزا دی تھی۔ میں آپ کے حضور میں خیرآباد کے کمشنر سے وصول شدہ ورنا کولر کاغذات بہ سلسلۂ مقدمۂ ہٰذا پیش کر رہا ہوں اور استدعا کرتا ہوں کہ ان کاغذات کو چیف کمشنر کی خدمت میں پیش کیا جائے تاکہ ان پر احکام دے سکیں جو وہ ضروری اور مناسب سمجھتے ہیں۔





میں ہوں آپ کا مخلص






جوڈیشل کمشنر 

روداد  :


ڈاکٹ نمبر ۳۲۲مورخہ ۱۷؍ مارچ ۱۸۵۹ء سکریٹری کا دفتری کاغذ۔۔۔نمبری ۶۵۶ مورخہ ۲۸؍ اپریل جو میرے پتے پر بھیجا گیا۔۔۔ میرے منٹ نمبری ۶۵۷ مورخہ ۱۰؍ مئی ۵۹ء۔ 


نمبر ۱۹۷۵۔۔۔از طرف : سکریٹری چیف کمشنر اودھ



بہ نام: جی کیمپل اسکوائر جو ڈیشل کمشنر اودھ۔ لکھنؤ ۱۲؍ اگست ۱۸۶۱ء 


جنابِ عالی! 


بہ حوالہ آپ کے خط نمبری ۴۸۰ مورخہ ۳؍ اگست مجھے ہدایت کی گئی ہے کہ میں عرض کروں کہ Officiatingچیف کمشنر نے آپ کے اوپر حوالہ دیتے ہوئے مرسلہ کو دیکھا اور وہ سخت مخالفت کریں گے اگر منشی فضل حق کے سلسلے میں کچھ بھی رعایت کی گئی۔(۲)جو ورناکولر کاغذات آپ کے مراسلے کے ساتھ منسلک تھے وہ واپس کیے جا رہے ہیں۔





میں ہوں آپ کا فرماں بردار خادم





سکریٹری چیف کمشنر اودھ 


گورنمنٹ کے حکم مورخہ ۲۰؍ اپریل ۱۸۶۹ء سے اقتباس :


فضل حق کے سلسلے میں His Excellency in Councilکی یہ خواہش ہے کہ قیدی کی شخصیت اور عمر کو مدِ نظر رکھتے ہوئے کوئی سختی اس پر اس طرح نہ کی جائے جو اس کی عمر کے منافی ہو۔


اصل اقتباس جو ڈیشل کمشنر اودھ :


مندرجۂ ذیل قیدی واسطے عمر طبعی مسمّٰی فضل حق ۳۶۸ Penal Settlementپورٹ بلیئر پر ۱۸؍ اکتوبر کو بہ ذریعۂ اسٹیمر Fire Queenبہ راہِ کلکتہ وصول کیا گیا۔





دستخط سپرنٹنڈینٹ پورٹ بلیئر
۔۔۔۔۔۔۔۔۔۔۔۔

پوری مسل پڑھنے کے بعد یہ نتیجہ نکالا جاسکتا ہے کہ علامہ فضل حق خیرآبادی کو دہلی اور اودھ کی سرگرمیوں کی بنا پر پھانسا گیا تھا، اور فضل حق شاہ جہاں پوری کے الزامات، ہم نامی کی وجہ سے لگا کر مجرم گردانا گیا تھا۔ سوئِ اتفاق سے عبدالحکیم سرکاری ملازم اور مرتضیٰ حسین خیرخواہِ برطانیہ سے جو دونوں شیعی تھے علامہ سے کسی وقت قرآنی آیات پر مباحثہ ہو گیا تھا۔ ان کی جھوٹی شہادتوں پر عدالت نے سزا کا فیصلہ کر دیا۔ برطانوی حکومت کی یہ پالیسی آخر عہد تک رہی، اور آج بھی ان کے سرکاری شاگرد قانونی گرفت میں لانے کے لیے یہی داؤ پیچ کھیلتے رہتے ہیں جس کی ہزاروں مثالیں دی جاسکتی ہیں۔

اس مباحثہ کے متعلق علامہ الثورۃ الہندیہ میں لکھتے ہیں :


’’ میری چغلی ایسے دو مرتد جھگڑالو اور تند خو افراد نے کھائی جو مجھ سے قرآن کی محکم آیات میں مجادلہ کرتے تھے۔ جس کا حکم یہ تھا کہ نصاریٰ کا دوست بھی نصرانی ہے، وہ دونوں نصاریٰ کی مودّت و محبت پر مصر تھے۔ انھوں نے مرتد ہو کر کفر کو ایمان سے بدل لیا تھا۔‘‘(دو جھگڑالو اور تند خو افراد سے مراد عبدالحکیم شیعی اور مرتضیٰ حسین شیعی ہیں۔مترجم)


اس مقدمہ میں علامہ کو ممو خان کا مشیر اور بوندی کے قیام میں اس پر اثر انداز ہونا ثابت کرنے کی کوشش کی گئی ہے جب کہ ممو خاں کے متعلق علامہ الثورۃ الہندیہ میں یہ اظہارِ رائے کر رہے ہیں  :


یہ تمام امورِ مہمہ اور ان کا اہتمام و انصرام ایسے ذلیل، غافل اور متحیر عامل کو سونپا گیا تھا جو کسی طرح اس کا اہل نہ تھا۔ و ہ صحیح مشوروں سے گریزاں اور جہل سے ہم کنا ر تھا۔ آسان بات کو سخت اور دشوار  کو آسان سمجھتا، وہ ذلیل احمق اور بزدل تھا، اس نے مکالمت اور مشاورت، مجالست اور مناومت کے لیے احمق، جاہل اور ذلیل طبقہ کو چن رکھا تھا۔ وہ نخوت و غرور کی بنا پر شریف سرداروں اور عقل مند رہِ نماؤں سے بچتا اور اپنے ہی اہلِ خاندان اور اعزہ میں سے جاہلوں اور احمقوں کو مصاحب و حاکم بناتا۔ چناں چہ اس نا تجربہ کار نے لشکروں پر کمین، بزدل، ذلیل اور رذیل لوگوں کو سردار بنا دیا۔ وہ بڑے ہی لالچی تھے۔‘‘(غافل اور متحیر عامل سے مراد ممو  






























































































































 بے ا ئب ٹنٹ لائبقربا    ای بک کی تشکیل: اعجاز عبید












































































خاں ہے۔مترجم)


غور فرمائیے! جس ممو خاں کے متعلق علامہ کی یہ رائے ہو وہ اس کے مشیر کیسے بن سکتے تھے؟ علامہ نے اس مقدمہ میں جو بیان دیا ہے اس کا تجزیہ کرنے سے ہمارے اس دعویٰ کی پوری تائید ہوتی ہے کہ علامہ کا دورانِ بغاوت دہلی میں موجود ہونا اور بغاوت میں بڑی حد تک سرگرمی سے رہِ نمائی کرنا کوئی ڈھکی چھپی چیز نہیں۔

حکومت کا دستور العمل مرتب کرنا، فتوائے جہاد مرتب کرنا اور تقاریر کرنا، ان سب باتوں کا ثبوت اپنے مقام پر ملاحظہ کیا جائے۔علامہ عدالت کے سامنے اپنے بیان میں فرماتے ہیں  :


’’’’میں الور کے راجا کی ملازمت میں تھا۔ میں ان کے ساتھ ۵؍ سال رہا اور بغاوت کے شروع ہونے پر بھی ان کے ساتھ تھا۔ راجا بینی سنگھ کی موت کے ایک ماہ بعد تک میں الور میں رہا۔ اگست ۱۸۵۷ء میں، مَیں نے الور کو چھوڑ دیا۔ میں نے دہلی کے لیے کوچ کیا۔ وہاں ۱۵؍ دن رہا اور پھر الور لوٹ آیا۔ میں نے اپنا خاندان الور ہی میں رہنے دیا تھا اور ستمبر ۱۸۵۷ء میں خیرآباد کے لیے چل پڑا۔ میں اپنے گھر رہا تھا اور میں نے کسی کی ملازمت نہیں کی نہ ہی میں باغیوں سے ملا تھا۔‘‘

یہ ملحوظ رہے کہ یہ عدالتی بیان ہے۔ اس میں بڑی احتیاط کے ساتھ الفاظ کا ا ستعمال ہوا ہے جس سے علامہ کی بے پناہ ذہانت کا پتا چلتا ہے کہ بات سچی بھی اور مقدمہ پر اثر انداز بھی نہ ہو۔ مثلاً یہ جملہ کہ :’’میں ان (راجا) کے ساتھ ۵ ؍ سال رہا۔‘‘ یعنی ان کی ملازمت میں ۵؍ سال رہا۔ اس کا مطلب یہ نہ ہو گا کہ شبانہ روز ان کے ساتھ رہا اور ان سے کسی وقت علاحدہ نہیں ہوا۔


دوسرا جملہ : ’’بغاوت کے شروع ہونے پر بھی ان کے ساتھ تھا۔‘‘کتنی سچی بات ہے۔ بغاوت وسط مئی ۱۸۵۷ء میں شروع ہوئی۔ جوں ہی اس کی اطلاع ملی، علامہ اہلِ خانہ کو الور چھوڑ کر دہلی آ گئے، اور سرگرمی سے بغاوت کی رہِ نمائی اور حکومت کے دستورالعمل کی ترتیب شروع کر دی، جولائی میں جنرل بخت خاں کے دہلی آنے پر فتوائے جہاد مرتب کر کے علما کے دستخط کرائے۔ اسی درمیان راجا الور بینی سنگھ (موت ۵؍ جولائی ۱۸۵۷ء) کی خبرِ ارتحال پر الور چلے گئے۔ تقریباً ایک ماہ میں واپس دہلی آ گئے۔ پھر ۱۵؍ یوم دہلی میں قیام کر کے الور آ گئے، اور اپنے اہل و عیال کو لے کر اوائلِ ستمبر میں دہلی آ گئے۔ وسط ستمبر ۱۸۵۷ء میں دہلی پر انگریزوں کا مکمل قبضہ ہو گیا۔ (بہ تاریخ ۱۹؍ ستمبر ۱۸۵۷ء) 

بادشاہ اور اس کے متعلقین مقبرۂ ہمایوں میں اقامت گزیں ہو گئے۔ علامہ بھی دہلی کو خیرباد کہہ کر خیرآباد کے لیے روانہ ہو گئے، فرماتے ہیں :


’’جب نصاریٰ کا شہر پر اچھی طرح قبضہ ہو گیا اور کوئی لشکری و شہری باقی نہ رہا۔ غلہ اور پانی دشمنوں کے ظلم و استبداد کی وجہ سے ناپید ہو گیا۔ تو پانچ شبانہ روز اسی حالت میں گذار کر اپنی عزیز ترین متاع کتابیں، مال و اسباب چھوڑ کر (بار برداری کا انتظام نہ ہوسکنے کی وجہ سے) خدا پر بھروسہ کر کے اہل و عیال کو ساتھ لے کر نکل کھڑا ہوا۔‘‘(الثورۃ الہندیہ) 


علامہ اس سفر میں ریاست بھیکم پور ضلع علی گڑھ پہنچ کر نواب عبدالشکور خاں شروانی (عم محترم نواب صدر یار جنگ مولانا محمد حبیب الرحمان شروانی) کے کچھ دن مہمان بھی رہے اس طرح وطنِ مالوف خیرآباد خاصے عرصے کے بعد پہنچے۔

بیان میں فرمایا :’’ میں نے کسی کی ملازمت نہیں کی‘‘ یقیناً اس مدت میں کہیں ملازم نہیں رہے۔ پھر فرمایا:’’ نہ ہی میں باغیوں سے ملا تھا۔‘‘ کتنی سچی بات ہے علامہ تو مجاہدین سے ملے تھے۔ مغلیہ حکومت کے تو انگریز باغی تھے(اور جو انگریزوں کے وفادار تھے وہ اصل باغی تھے)۔ علامہ تو مجاہدین کے سربراہ تھے(انگریزوں کے مخالفوں کواس زمانے میں ’باغی ‘کہا جاتا تھا)انگریزوں اور ان کے حواریوں سے ملنے کا سوال ہی کیا تھا۔(علامہ نے اپنے عدالتی بیان میں ’باغی ‘ مغلیہ حکومت کے باغیوں کو کہا ہے)۔


جنوری ۱۸۵۹ء میں علامہ کو خیرآباد سے گرفتار کر لیا گیا، اور فروری ۱۸۵۹ء میں ابتدائی عدالت سے سزا دے دی گئی۔ اور مارچ ۱۸۵۹ء میں عدالت سے اس کی توثیق کر دی گئی۔


یہ بات پوری طرح ذہن نشین رکھیے کہ مقدمہ میں براہِ راست عدالتی بیان علامہ کا ذاتی ہے۔ اس کے علاوہ جتنی بھی درخواستیں یا اپیلیں ہیں وہ سب علامہ کے خلاف وکلا ے مقدمہ کی کار گزاریاں ہیں جس کی تائید مرزا غالب کے خط بہ نام یوسف مرز ا سے بھی ہوتی ہے  :


’’مولانا(فضل حق) کا حال کچھ تم سے مجھ کو معلوم ہوا۔ کچھ مجھ سے تم معلوم کرو۔ مرافعہ حکم دوام حبس بحال رہا، بل کہ تاکید کی گئی کہ جلد دریائے شور کی طرف روانہ کرو۔ چناں چہ تم کو معلوم ہو جائے گا۔ ان کا لڑکا ولایت میں اپیل چاہتا ہے۔ کیا ہوتا ہے ؟ جو ہونا تھا وہ ہو چکا۔ ان للہ و انا الیہ راجعون۔‘‘(اردوئے معلی)

اس کا مطلب یہ ہے کہ ان اپیلوں اور درخواستوں سے علامہ کا ذاتی طور پر تعلق نہ تھا اس لیے یہ کہنا کہ ’’علامہ رہائی کے لیے آخر دم تک کوشش کرتے رہے اور ہمت نہ ہارے۔‘‘سراسر الزام اور نا انصافی ہے، علامہ نے جو کچھ مانگا اپنے رب سے مانگا جس کی شہادت الثورۃ الہندیہ اور قصائد فتنۃ الہند سے ملتی ہے۔


اب آئیے لائقِ صد احترام مولانا امتیاز علی خاں عرشیؔ اور جناب مالک رام کے ان مضمونوں پر نظر ڈالیں۔ جو ماہ نامہ اگست ۱۹۵۷ء اور جون ۱۹۶۰ء میں علی الترتیب شائع ہوئے ہیں۔جن سے یہ تاثر ہوتا ہے کہ علامہ کا جنگِ آزادی میں کوئی حصہ نہ تھا۔ یہ دونوں بزرگ راقم الحروف کے دیرینہ کرم فرما اور مشفق و مخلص رہے ہیں۔ ان پر قلم اٹھانا یا حرف گیری کرنا شایستگی کے خلاف تھا۔ مگر یہ دونوں اپنے سے بزرگ تر شخصیت پر خامہ فرسائی کر چکے ہیں تو کہا جاسکتا ہے کہ ’’ایں گناہیست کہ در شہر شما نیز شود‘‘


محترم عرشیؔ صاحب نے اپنے سات صفحات پر مشتمل مضمون میں علامہ کی جہادِ آزادی میں عدمِ شرکت کی تین بنیادیں قائم کر کے طبع آزمائی فرمائی ہے :

(۱) علامہ کا اگست سے قبل دہلی میں نہ ہونا(۲) فتوائے جہادِ  آزادی مشمولہ سوتنتر دہلی (۳)نواب رام پور کے نام علامہ کی درخواست۔


(۱)۔۔۔اب پہلی بات یعنی اگست سے قبل علامہ کے دہلی میں نہ ہونے کی بنیاد ’’باغی ہندوستان‘‘ کی اِس عبارت کو بنا یا گیا ہے  :


’’علامہ الور سے نشر و اشاعت کرتے ہوئے اگست ۱۸۵۷ء میں دہلی پہنچے۔‘‘


نیز منشی جیون لال کے ۱۶؍ اگست کی اِس خبر کو کہ  :


’’مولوی فضل حق شریکِ دربار ہوئے۔ انھوں نے اشرفی نذر میں پیش کی اور صورتِ حالات کے متعلق بادشاہ سے گفتگو کی۔‘‘


’’باغی ہندوستان ‘‘کی ترتیب ۱۹۴۶ء میں ہوئی، اوائل ۱۹۴۷ء میں مطبع مدینہ پریس بجنور سے شائع ہوئی۔ اس وقت میرے پاس جو مواد میسر آسکا تھا اسی پر انحصار کرنا پڑا تھا۔ آزادی کے بعد جو مواد دست یاب ہوا اس کی بنا پر ثابت ہوتا ہے کہ علامہ ’’غدر‘‘ شروع ہوتے ہی دہلی پہنچ گئے تھے۔ محترم عرشیؔ صاحب جیسے محقق کو تو ’’باغی ہندوستان‘‘ کے نظریہ کی تغلیط کرنی تھی نہ کہ اسی کو بنیاد بنا کر عمارت کی تعمیر شروع کر دی۔محترم عرشیؔ صاحب نے ’’باغی ہندوستان‘‘ کی اشاعت کے پورے دس سال کے بعد مضمون تحریر فرمایا تھا۔ پورا موقع ملا تھا کہ اپنی محققانہ جودتِ طبع کو کام میں لاتے     ؎

ابر تھا، بجلی تھی، سورج زیرِ کوہِ قاف تھا

زلفِ شب گوں رخ سے سرکائی تو مطلع صاف تھا








داغؔ


اب ہمارے دعویٰ کو اس کسوٹی پر جانچیے، مولوی ذکاء اللہ لکھتے ہیں :


’’ مولوی صاحب(فضل حق) عالم متبحر مشہور تھے۔ وہ الور سے ملازمت ترک کر کے دہلی آئے تھے۔ انھوں نے بادشاہ کے لیے ایک دستور العمل سلطنت لکھا تھا جس کی ایک دفعہ یہ مشہور ہوئی تھی کہ گائے کہیں بادشاہی عمل داری میں ذبح نہ ہو۔‘‘(تاریخِ عروجِ انگلشیہ، ج۵، ص ۶۸۷)

جیون لال کا بیان ہے کہ یہ دفعہ ۹؍ جولائی ۱۸۵۷ء کو نافذ کر دی گئی۔ (غدر کی صبح و شام، ص۱۶۳)

ایک انگریز رابرٹ لکھتا ہے :


’’ اس خاص موقع(عید الاضحیٰ ) پر ہندوؤں کا لحاظ کرتے ہوئے قربانی ملتوی کر دی گئی اوراس کی جگہ فرنگیوں کو ختم کرنے کے لیے ہندو مسلمانوں کی زبردست متحدہ کوشش ہو رہی ہے۔‘‘(جنگِ آزادی، ص ۱۹۱، خورشید مصطفی رضوی)


مولوی ذکاء اللہ کی تحریر اور دوسرے حوالوں سے تو یہ ثابت ہوتا ہے کہ علامہ نے حکومت کا دستورالعمل مرتب کیا تھا، اس دستورالعمل کی ایک دفعہ کورٹ کے قیام کی بھی تھی جس کے قواعد بھی علامہ نے بنائے تھے۔ جس کا عکس ’’سوتنتر دہلی‘‘ میں موجود ہے اور ’فضل حق خیرآبادی اور سن ستاون‘ (از: محمود احمد برکاتی ٹونکی) میں بھی شائع ہو چکا ہے۔



دستور العمل تیار کرنا اصحابِ رائے اور بادشاہ کی منظوری حاصل کرنا اور پھر اس کا نفاذ اس کے لیے دو تین ماہ کا عرصہ کچھ زیادہ مدت نہیں، اس سے ثابت ہوتا ہے کہ علامہ جولائی سے بہت پہلے دہلی میں موجود تھے نہ صرف بقر عید بل کہ عید بھی دہلی میں ہی کی ہو گی۔ جو اواخر مئی ۱۸۵۷ء میں ہوئی تھی۔


(۲)۔۔۔ اب محترم عرشیؔ صاحب کی دوسری بنیاد فتوائے جہادِ  آزادی کو لیجیے، آپ نے کتاب ’’سوتنتر دہلی‘‘ کے عکس فتویٰ مطبوعہ صادق الاخبار دہلی مورخہ ۲۶؍ جولائی ۱۸۵۷ء منقولہ از اخبار الظفر دہلی کو نقل کر کے تحریر فرمایا ہے کہ اس پر مولانا فضل حق کے دستخط نہیں جب کہ دیگر ۳۳؍ علما کے دستخط ہیں، فرماتے ہیں :


’’چوں کہ یہ فتویٰ مولانا کے ورودِ دہلی سے پہلے مرتب ہو کر شائع ہو چکا تھا اس لیے اس پر مولانا خیرآبادی کے دستخط نہیں ہوسکتے تھے۔‘‘


اس فتویٰ پر تاریخ نہیں ہے جس سے معلوم ہوسکتاکہ اشاعتِ اخبار سے کتنے عرصے پہلے کا لکھا ہوا ہے ہوسکتا ہے کہ مئی(۱۸۵۷ء) کے وسط میں ترتیب دیا گیا ہو اور یہ بھی ہوسکتا ہے کہ اسی فتویٰ کے متعلق علامہ نے ’’الثورۃ الہندیہ‘‘ میں لکھا ہو :


’’یہ تو سب کچھ ہوہی رہا تھا کہ بعض شہر و دیہہ سے بہادر مسلمانوں کی ایک جماعت علما و زہّاد اور ائمۂ اجتہاد سے جہاد کے وجوب کا فتویٰ لے کر جدال و قتال کے لیے اٹھ کھڑی ہوئی۔‘‘

محترم عرشیؔ صاحب نے اسی ایک فتویٰ پر انحصار کر کے حکم لگا دیا کہ چوں کہ اس فتویٰ پر علامہ کے دستخط نہیں اس لیے علامہ خیرآبادی کا فتوائے جہاد سے کوئی تعلق ہی نہیں        ع

بسوخت عقل ز حیرت کہ ایں چہ بوالعجبی ست؟


یہ فتویٰ، جہاد کے فرض عین اور فرض کفایہ کے استفتا کے جواب میں ہے، غالباً علامہ نے اسی کے متعلق جملہ’’ جہاد کے وجوب کا فتویٰ لے کر‘‘ سے اشارا کیا ہے۔


یہ فتویٰ صادق الاخبار دہلی میں ۲۶؍ جولائی ۱۸۵۷ء کو شائع ہوا، اخبار الظفر دہلی سے نقل ہوا ہے۔ اخبار الظفر دہلی میں کب چھپا اور کب ترتیب دیا گیا اس کا کوئی پتا نہیں۔ ہمیں محترم عرشیؔ صاحب کی اس رائے سے اتفاق ہے کہ ’’یہ فتویٰ مولانا کے ورودِ دہلی سے پہلے مرتب ہو چکا تھا۔‘‘مگر ہمیں اس رائے سے اتفاق نہیں کہ یہی و ہ فتویٰ ہے جو جنرل بخت خاں نے مرتب کرایا تھا اور یہ کہ علامہ کا ورودِ دہلی اگست سے پہلے نہیں ہوا تھا۔ جب شروع جولائی میں جنرل بخت خاں دہلی پہنچے تو علامہ وہیں موجود تھے، یہ فتویٰ جنرل بخت خاں کے ورودِ دہلی سے قبل لکھا جا چکا تھا، بہ قول مولوی ذکاء اللہ  :

’’جب تک دہلی میں بخت خاں نہیں آیا جہاد کے فتویٰ کا چرچا بہت کم تھا۔‘‘


وہ یہی فتویٰ تھا جو صادق الاخبار میں شائع ہوا ہے۔ اب آپ مولوی ذکاء اللہ کی پوری عبارت پڑھیے :


’’ جب تک دہلی میں بخت خاں نہیں آیا جہاد کے فتویٰ کا چرچا بہت کم تھا۔مساجد میں منبروں پر وعظ کم تر تھا۔۔۔ مگر جب بخت خاں آیا جس کا نام اہلِ شہر نے کم بخت خاں رکھا تھا، دہلی میں آیا تو اس نے یہ فتویٰ لکھایا کہ مسلمانوں پر جہاد اس لیے فرض ہے کہ اگر کافروں کی فتح ہو گی تو وہ ان کے بیوی بچوں کو قتل کر ڈالیں گے۔اس نے جامع مسجد (دہلی) میں مولویوں کو جمع کر کے جہاد کے فتویٰ پر دستخط و مہریں ان کرا لیں لیکن مولوی محبوب علی و خواجہ ضیاء الدین نے فتوے پر مہریں نہیں کیں۔‘‘( تاریخِ عروجِ عہدِ انگلشیہ، ج ۵، ص ۶۷۵، مولفہ : مولوی ذکاء اللہ دہلوی)


’’جنرل بخت خاں بڑی سلیقہ مندی اور ہوشیاری سے شروع جولائی میں دہلی آیا۔‘‘(ایضاً ص ۶۸۱)

مولوی ذکاء اللہ کے مذکورہ بالا بیان سے صاف ظاہر ہے کہ دو فتوے تھے ایک وہ جس کا چرچا شہر میں بہت کم تھا اور جس پر مولوی محبوب علی اور خواجہ ضیاء الدین کے بھی دستخط ہیں اور یہ فتویٰ وہی ہے جو جنرل بخت خاں کے دہلی پہنچنے سے پہلے دیا گیا تھا اور جس کا عکس ’’سوتنتر دہلی‘‘ میں شائع ہو ا ہے۔ اسی کا ذکر ’’الثورۃ الہندیہ‘‘ میں علامہ نے کیا ہے، اب ’’باغی ہندوستان‘‘ کی عبارت پر نظر ڈالیے :


’’علامہ سے جنرل بخت خاں ملنے پہنچے، مشورے کے بعد علامہ نے آخری تیر ترکش سے نکالا، بعد نمازِ جمعہ جامع مسجد (دہلی) میں علما کے سامنے تقریر کی، استفتا پیش کیا، مفتی صدرالدین آزردہؔ صدر الصدور دہلی، مولوی عبدالقادر، قاضی فیض اللہ دہلوی، مولانا فیض احمد بدایونی، ڈاکٹر مولوی وزیر خاں اکبرآبادی اور سید مبارک شاہ رام پوری نے دستخط کر دیے۔ اس فتوے کے شائع ہوتے ہی ملک میں عام شورش بڑھ گئی۔‘‘(باغی ہندوستان، مطبوعہ مدینہ پریس بجنور، ص ۱۵۶ )

غور فرمائیے ! ’’باغی ہندوستان‘‘ میں جتنے نام دیے گئے ہیں ان میں مفتی صدرالدین آزردہؔ کی مہر مولوی عبدالقادر کے سوا کسی عالم کے دستخط صادق الاخبار کے فتویٰ پر نہیں۔

حاصلِ کلام یہ ہے کہ یہ دو فتوے ہیں، اخبار الظفر دہلی کا فتویٰ وہ ہے جو جنرل بخت خاں کے ورودِ دہلی سے قبل لکھا گیا تھا اور بہ قول مولوی ذکاء اللہ اس کا چرچا شہر میں بہت کم تھا۔ اس کے مجیب نور جمال تھے۔ دوسرا فتویٰ وہ ہے جو جنرل بخت خاں کی موجودگی میں لکھا گیا اور جسے علامہ خیرآبادی نے مرتب کیا۔ تیسرے فتوے کا ذکر سر سید احمد خاں نے ’’اسبابِ بغاوتِ ہند‘‘ میں کیا ہے جسے انھوں نے خود دیکھا جو عدم وجوبِ جہاد کا آئینہ دار تھا۔


(۳)۔۔۔(عرشیؔ صاحب کی) تیسری بنیاد عرضی بہ نام نواب رام پور کو لیجیے :


یہ عرضی علامہ خیرآبادی کی مہر سے مزین ہے اور ۱۸؍ فروری ۱۸۶۹ء کی مرقومہ ہے اس عرضی کی بنا پر محترم عرشیؔ صاحب تحریر فرماتے ہیں : ۔۔۔ ’’ مولانا پر حسبِ ذیل تین الزام عائد کیے گئے تھے  :

(الف) نواب خان بہادر خاں نبیرۂ حافظ رحمت خاں بہادر نے جب انگریزوں کے خلاف بریلی میں بغاوت کی تو مولانا نے ان کا ساتھ دیا اور ان کی طرف سے نظامتِ  پیلی بھیت کا کام انجام دیا۔
(ب) جب انگریزوں نے بریلی فتح کر لی تو مولانا یہاں سے بھاگ کر اودھ پہنچے اور خان علی خاں کی طرف سے ریاستِ محمدی کے چکلہ دار مقر ر ہوئے۔

(ج) مولانا نے اس کے بعد ایک باغی لشکر کی کمان اپنے ہاتھ میں لی۔‘‘


مقدمہ کی یہ پوری کار روائی درج کی جاچکی ہے، ان میں سے کوئی الزام علامہ پر عائد نہیں کیا گیا، علامہ ۳۰؍ جنوری ۱۸۵۹ء کو گرفتار کر لیے گئے بغاوت کے قیدی مجرم تھے۔ ’’الثورۃ الہندیہ‘‘ میں فرماتے ہیں :


’’میرا جوتا اور لباس اتار کر موٹے اور سخت کپڑے پہنا دیے، نرم و بہتر بستر چھین کر خراب، سخت اور تکلیف دہ بچھونا حوالے کر دیا۔ گویا اس پر کانٹے بچھا دیے گئے یا دہکتی ہوئی چنگاریاں ڈال دی گئی، میرے پاس لوٹا، پیالا اور کوئی برتن تک نہ چھوڑا۔‘‘


انصاف کیجیے! ایسی حالت میں مہر رکھنے کی اجازت دی گئی ہو گی ؟۔۔۔ یا کاغذ اور قلم دوات مہیا کر دیا ہو گا کہ علامہ عرضی لکھ کر نواب رام پور کو بھیج دیں ؟ ۔۔۔ اور وہ بھی جب کہ اس کے دو دن بعد ہی ۲۱؍ فروری کو مقدمہ شروع ہو رہا ہو۔ پھر لکھنؤ سے رام پور تک عرضی پہنچنے میں اس زمانہ میں کتنی مدت لگی ہو گی؟

یہ عرضی رضا لائبریری رام پور میں موجود ہے، میری دیکھی ہوئی ہے، نہ علامہ کا رسم الخط ہے نہ طرزِ بیان اور نہ ہی اس پر دستخط ہیں۔ آخر دستخط کرنے میں کیا چیز مانع تھی؟۔۔۔ اصل چیز دستخط ہوتے ہیں مہر تو تائید میں ہوتی ہے۔

پھر یہ بات بھی غور طلب ہے کہ ۱۸؍ دن میں علامہ نے تابڑ توڑ ۳؍ عرضیاں روانہ کیں۔ جن میں دو بہ قول عرشی صاحب ضائع ہو گئیں۔ یہ تیسر ی اور آخری عرضی ہاتھ لگی۔ ریاستی محافظ خانہ کی داد دیجیے کہ اس نے ایک عرضی جناب عرشیؔ صاحب کی’’ تعمیرِ عمارت‘‘ کے لیے ’’سنگِ بنیاد‘‘ بنا کر محفوظ رکھی، اس عرضی پر بنیاد قائم کر لینا عرشیؔ صاحب جیسے ’’محقق‘‘ سے باعثِ تعجب ہے۔ پھر ستم بالائے ستم یہ کیا گیا کہ یہ دونوں بزرگوں (محترم عرشیؔ صاحب اور محترم مالک رام صاحب) نے علامہ خیرآبادی کی جہادِ آزادی میں شرکت سے ہی انکار کر دیا۔ (اور عصرِ رواں میں انھیں دونوں حضرات کی تقلید کرتے ہوئے شمیم طارق صاحب بھی علامہ فضل حق جیسے قائدِ انقلاب کی عدمِ شرکتِ جہاد کا راگ الاپ رہے ہیں )   ؎

انھیں کو آج میرا ذکر سُن کر طیش آتا ہے 

ہمیشہ جن کی خاطر کیں چمن آرائیاں میں نے


اب قدیم و جدید مورخین کے اقتباسات پیش کیے جاتے ہیں، فیصلہ اربابِ نظر خود فرما لیں گے : 

غمِ زندگی کی حکایتیں بھی شریکِ جرم و خطا نہ ہوں 
میں سناؤں قصۂ دردِ دل اگر آپ سُن کے خفا نہ ہوں 

’’مولوی فضل حق جب سے الور سے آئے ہیں وہ فوجیوں اور شہریوں کو برطانیہ کے خلاف بھڑکانے میں مسلسل مصروف ہیں۔مولوی فضل حق کی اشتعال انگیزیوں سے متاثر ہو کر شہزادے بھی میدان میں نکل آئے ہیں اور سبزی منڈی کے پھل والے محاذ پر صف آرا ہیں۔‘‘(اخبار دہلی، رپورٹ تراب علی، مخبرِ برطانیہ)


’’بادشاہ نے جنرل بخت خاں، مولوی سرفراز علی اور مولوی فضل حق پر مشتمل (دس رکنی) ’کنگ کونسل‘ بنائی۔‘‘( دی گریٹ ریو لیشن آف ۱۸۵۷ء، ص ۱۲۸ و ص ۱۸۳)

’’ اس کورٹ کا ڈائرکٹر مولانا خیرآبادی کو بنایا گیا۔‘‘(بہادر شاہ دوم، ص ۱۸۲)

حکیم احسن اللہ خاں اپنی یادداشتوں (مرتبہ سید معین الحق، کراچی، ص ۲۳) میں لکھتے ہیں  :


’’دوسرے روز مولوی فضل حق آئے اور نذر پیش کی۔ وہ باغی فوج کی بڑے زور و شور سے تعریف کر رہے تھے۔ انھوں نے بادشاہ سے کہا اب وقت کا تقاضا ہے کہ باغیوں کو رقم اور سامانِ رسد کی مدد پہنچائی جائے تاکہ انھیں کچھ سہارا ہو، بادشاہ نے کہا رقم کہاں ہے؟ رہا رسد تو وہ پہنچی تھی مگر ناکافی تھی، اور اس کی وجہ ان باغیوں کا عوام کے ساتھ غلط رویّہ ہے۔


مولوی صاحب نے کہا: حضور کے تمام ملازمین نا اہل ہیں دور اور قریب کے تمام حکم رانوں سے رقم کا مطالبہ کرنے کی اجازت دیجیے۔ میرا لڑکا (مولانا عبدالحق) اور دیگر اعزہ تحصیل کا کام انجام دیں گے اور رسد بھی فراہم کریں گے۔


بادشاہ نے جواب دیا: آپ تو یہیں ہیں آپ انتظام سنبھالیے۔ مولوی صاحب نے جواب دیا: میرے لڑکے اور دوسروں کو گوڑ گانوہ کی تحصیل داری اور کلکٹری کا پروانہ جاری کیا جائے، وہ سب انتظام کر لیں گے اور الور، جھجر، بلب گڑھ اور پٹیالہ کے راجاؤں کے نام بھی (رقم کے مطالبے کے) پروانے جاری کیجیے۔ پٹیالہ کا راجا اگرچہ انگریزوں سے ملا ہوا ہے لیکن اگر دوستانہ مراسلت کی جائے تو وہ ساتھ آ جائے گا۔بادشاہ نے بتایا کہ پیرزادہ عبدالسلام کی درخواست پر بخت خاں نے راجا پٹیالہ کو ایک پروانہ بھیج دیا ہے مگر ابھی تک اس کا جواب نہیں آیا۔ مولوی صاحب نے کہا میں اپنے بھائی (فضل عظیم) کو جو راجا کے یہاں ملازم ہیں لکھوں گا کہ وہ جلد جواب بھجوائیں۔

مولوی صاحب جب بھی بادشاہ کے پاس آتے بادشاہ کو مشورہ دیتے کہ جہاد کی مہم میں اپنی رعایا کی ہمت افزائی کریں اور ان کے ساتھ باہر بھی نکلیں۔ فوجی دستوں کو جس حد تک ممکن ہو بہتر معاوضہ دیں ورنہ اگر انگریز جیت گئے تو نہ صرف خاندانِ تیموریہ بل کہ تمام مسلمان نیست و نابود ہو جائیں گے۔‘‘


بہادر شاہ ظفر کے مقدمہ میں حکیم احسن اللہ خاں نے شہادت دیتے ہوئے کہا ہے کہ  :


’’زمین دارانِ گوڑ گانوہ نے بادشاہ کو ایک درخواست ارسال کی تھی جس میں بد نظمی کا ذکر کر کے التجا کی تھی کہ کوئی افسر نظم و نسق کے لیے مقرر کیا جائے۔ مولوی فضل حق جو الور سے آئے تھے اپنے بھانجے (جس کا نام مجھے یاد نہیں ) کی سفارش کی کہ وہ وہاں مقر ر کر دیا جائے۔ کیوں کہ گورنمنٹ برطانیہ کے دورِ حکومت میں وہ اس ضلع میں مقر ر تھا۔ چناں چہ یہ شخص ضلع دار مقر ر کیا گیا مگر میں آگاہ نہیں ہوں کہ وہ گوڑگانوہ گیا یا نہیں۔ البتہ اتنا معلوم ہے کہ زوالِ دہلی کے ۱۵؍ ۲۰؍ روز قبل یہ تقرر ہوا تھا۔ مولوی فضل حق نے بھی کئی تحصیل داروں کو ضلع دار کی نیابت میں مقر ر کیا تھا۔‘‘(بہادر شاہ کا مقدمہ، ص ۲۵۶)

۱۹؍ اگست ۱۸۵۷ء ۔۔۔۔۔۔

’’عبدالحق خلف مولوی فضل حق اور مولوی فیض احمد لگان وصول کرنے کی غرض سے گوڑ گانوہ گئے۔‘‘(بیان جیون لال جاسوس، غدر کی صبح و شام دہلی، ص ۲۲۲)

اودھ کے چیف کمشنر کا سکریٹری، کلکٹر ہمیر پور کو ۸؍ دسمبر ۱۸۵۸ء کو سرکاری مراسلے میں لکھتا ہے:


’’باغی بسوا میں جو لکھنؤ سے شمال مغرب میں پچاس میل کے فاصلے پر ہے شکست کھا کر ۵؍ دسمبر کو گنگا فرار ہو گئے۔۔۔۔۔۔ان کی تعداد ۹۰۰ سوار جن میں ۴۰۰ پوری طرح مسلح ہیں اور باقی سپاہیوں کے پاس اسلحہ کافی نہیں ہے۔ ۳۰۰ پیدل وغیرہ تھے ان میں ۱۰۰ عورتیں، ۶ہاتھی ایک توپ جس کا نام گروہ ہے، اس جماعت کے لیڈر فیروز شاہ شہزادہ دہلی، لکڑ شاہ، گلاب شاہ عرف پیر جی، محسن علی خاں ساکن منٹو شمس آباد، فرخ آباد(جو خود کو یورپین ظاہر کرتا ہے) اور مولوی فضل حق سابق سر رشتہ دار کمشنر دہلی جس کے بہت سے اعزہ اعلا مناصبِ حکومت پر ہیں۔ اور جس کا بھائی پٹیالہ میں راجا ہری سنگھ کا ملازم ہے۔‘‘  

(فریڈم اسٹرگل اِن اتر پردیش، دوم، ص ۵۶۳)

یہی سکریٹری ۱۱؍ دسمبر۱۸۵۸ء کو گورنمنٹ آف انڈیا کے سکریٹری کو لکھتا ہے:


’’مندرجہ ذیل لوگوں کے چلے جانے کے بعد حکومت کو قیامِ امن میں کافی سہولت ہو رہی ہے۔ فیروز شاہ لکڑ شاہ، مولوی فضل حق جو ہماری حکومت کا دشمنِ جان ہے، حال آں کہ حکومت نے اسے اور اس کے اعزہ کو اعلا مناصب عطا کیے تھے۔‘‘(فریڈم اسٹرگل اِن اتر پردیش، دوم، ص ۵۶۵)

مشہور انگریز مصنف ڈبلیو ڈبلیو ہنٹر اپنی کتاب ’’ہمارے ہندوستانی مسلمان ‘‘ میں مدرسہ عالیہ کلکتہ کے اس وقت کے صدر مدرس مولانا عبد الحق خیرآبادی (فرزند علامہ) کے متعلق لکھا ہے :


’’موجودہ ہیڈ مولوی اس عالمِ دین کے صاحب زادے ہیں جن کو ۱۸۵۷ء کے غدر نے نمایاں کر دیا تھا اور جنھوں نے اپنے جرموں کا خمیازہ اس طرح بھگتا تھا کہ بحرِ ہند کے ایک جزیرے میں تمام عمر کے لیے جِلا وطن کر دیے جائیں۔ اس غدار عالمِ دین کا کتب خانہ جس کو حکومت نے ضبط کر لیا تھا، اب کلکتہ کالج میں موجود ہے۔‘‘(ترجمہ ہمارے ہندوستانی مسلمان، ص ۲۹۴) 

علامہ فضل حق خیرآبادی کے جہادِ آزادی ۱۸۵۷ء میں بھرپور حصہ لینے کی معاصرین کی شہادتیں آپ نے ملاحظہ کر لیں اب جدید حوالے بھی دیکھیے :


’’۱۸۵۷ء میں انگریزوں کے خلاف مسلح بغاوت ہوئی تو مولوی فضل حق نے اس بغاوت میں نمایاں حصہ لیا۔ بغاوت کے الزام میں ان پر مقدمہ چلا اور عمر قید کی سز پائی۔‘‘(اردو دائرۂ معارف، اسلامیہ، لاہور، ج ۱۵، ص ۳۷۵) 

’’جنرل بخت خاں کی تحریک پر مولانا فضل حق خیرآبادی اور دوسرے علما ے دہلی نے جو جہاد کا فتویٰ دیا، اس کے بارے میں مولوی ذکاء اللہ نے بھی اپنی تاریخ میں اقرار کیا ہے کہ اس سے مذہبی جوش و خروش بہت بڑھ گیا تھا۔‘‘(جنگِ آزادی ۱۸۵۷ء، ص ۴۵۵، از: خورشید مصطفی رضوی)


’’مولانا (فضل حق)کے دہلی پہنچنے سے پیش تر بھی لوگوں نے جہاد کا پرچم بلند کر رکھا تھا۔ مولانا پہنچے تو مسلمانوں کو جنگِ آزادی پر آمادہ کرنے کی غرض سے باقاعدہ ایک فتویٰ مرتب ہوا جس پر علمائے دہلی کے دستخط لیے گئے۔ میرا خیال ہے کہ یہ فتویٰ مولانا فضل حق ہی کے مشورے سے تیار ہوا تھا اور انھوں نے علما کے نام تجویز کیے، جن پر دستخط لیے گئے۔‘‘(۱۸۵۷ء کے مجاہد از غلا م رسول مہرؔ، ص ۲۰۶)

’’جب برطانوی استعمار کے خلاف ۱۸۵۷ء کا ہنگامہ شروع ہوا تو بعض شاعروں، ادیبوں اور عالموں نے اس میں سرگرمی سے حصہ لیا اور انگریزی حکومت کا اقتدار بحال ہو جانے کے بعد ان پر مصیبت کے پہاڑ ٹوٹ گئے۔ مولانا فضل حق کو جہاد کا فتویٰ صادر کرنے کے جرم میں انڈمان بھیجا گیا۔ صہبائیؔ کو پھانسی کے تختہ پر لٹکایا گیا۔ شیفتہؔ کو قید و بند کی مصیبتیں برداشت کرنی پڑیں۔‘‘(مجلہ ’’خیال‘‘ لاہور، سن ستاون نمبر ص ۲۶۸)

’’مولانا فضل حق خیرآبادی علمی قابلیت میں نظیر نہیں رکھتے تھے۔ ان کو فتوائے جہاد اور جرمِ بغاوت میں انڈمان بھیج دیا گیا۔‘‘(بہادر شاہ ظفر اور ان کا عہد، از : رئیس احمد جعفری، ص ۳۱۵)

محمد اسماعیل پانی پتی اپنے مضمون ’’ ۱۸۵۷ء میں علمائے کرام کا حصہ‘‘ میں لکھتے ہیں :


’’جب ۱۸۵۷ء کا ہنگامۂ عظیم دہلی میں رونما ہوا تو(علامہ فضل حق خیرآبادی) فوراً دہلی پہنچے اور جہاد کا فتویٰ دیا۔ جنرل بخت خاں کمانڈر اِن چیف افواجِ ظفر سے ملے اور اس کی بڑی اعانت اور امداد کی ۔۔۔لکھنؤ میں ان پر مقدمہ قائم ہوا۔ نہایت بے باکی اور صفائی کے ساتھ بغیر ذرّہ بھر ہچکچاہٹ اور تذبذب کے اقرار کیا کہ ہاں ! میں نے فتویٰ لکھا اور اس پر دستخط کیے اور جو کچھ میں نے کیا اپنے خیال میں ٹھیک کیا۔‘(ماہ نامہ ’’لیل و نہار‘‘ لاہور، جنگِ آزادی نمبر ۱۸۵۷ء، بابت مئی ۱۹۵۷ء ص ۱۲/۲۸)
 
’’ دلاور جنگ مولوی احمد اللہ شاہ مدراسی آگرہ سے لکھنؤ آئے۔ وہ ایسٹ انڈیا کمپنی کے اقتدار کے خلاف علما میں سرگرمیِ عمل پیدا کر رہے تھے۔ مولانا(فضل حق) بھی ان کے ہم نوا ہو گئے اور سرکاری ملازمت ترک کر کے الور چلے گئے۔ ہنگامہ ۱۸۵۷ء رونما ہوا۔ دلّی آئے۔ بہادر شاہ سے ملے۔ یہاں جنرل بخت خاں کے ٹھاٹ جمے ہوئے تھے۔ نصاریٰ کے خلاف جہاد کا فتویٰ مولانا نے دیا اور اس پر مفتی صدرالدین آزردہؔ، مولوی فیض احمد بدایونی، ڈاکٹر مولوی وزیر خاں اکبرآبادی وغیرہ کے دستخط کرائے گئے۔‘‘(’’علمائے حق اور ان کی مظلومیت کی داستانیں ‘‘، از: مفتی انتظام اللہ شہابی، ص ۵۶)

’’ جنرل بخت خاں کے مشورے سے علامہ فضل حق خیرآبادی نے بعد نمازِ جمعہ جامع مسجد دہلی میں جہاد کی اہمیت و ضرورت پر تقریر کی۔ جہاد کا استفتا مرتب کر کے پیش کیا۔ جہاد کے فتویٰ کی تیاری میں جنرل بخت خاں کی کوشش خاص تھی۔‘‘(جنگِ آزادی ۱۸۵۷ء کا ایک مجاہد! مولانا فیض احمد بدایونی، از: محمد ایوب قادری، ص ۲۱/ ۲۲)

تحریکِ آزادی کی مشہور تاریخ نگار سیدہ انیس فاطمہ بریلوی رقم طراز ہیں :

’’خواص میں جنرل بخت خاں، فیروز شاہ، ناناراو، نواب تجمل حسین خان، جنرل محمود خاں اور عظیم اللہ خاں تھے اور علما کے سرگروہ مولوی احمد اللہ، مولوی لیاقت علی اور مولوی فضل حق خیرآبادی قرار پائے۔‘‘(۱۸۵۷ء کے ہیرو، اقبال بک ڈپو، کراچی، ۱۹۵۶ء، ص ۷۰)

مشہور ادیب و مورخ رئیس احمد جعفری اپنی کتاب’’ بہادر شاہ ظفر اور ان عہد‘‘ ص ۸۸۲ میں لکھتے ہیں  :


’’ وہ(فضل حق خیرآبادی) انگریزوں سے نفرت کرتے تھے اور انگریزوں کے نکالنے کے لیے ہر منظم اور باقاعدہ تحریک میں حصہ لینے پر دل و جان سے آمادہ رہتے تھے۔ چناں چہ غدر جب شروع ہوا تو مولانا بے تامل اس میں شریک ہوئے۔وہ بہادر شاہ کے معتمد، مقرب اور مشیر تھے۔ ان کے دربار میں شریک ہوا کرتے تھے۔ انہیں اہم معاملات و مسائل پر مشورے دیتے تھے اور اس بات کے ساعی تھے کہ آزادی کی یہ تحریک کامیاب ہو اور انگریزاس دیس سے ہمیشہ کے لیے رخصت ہو جائیں۔ مولانا نے غدر میں دلیری اور جرات کے ساتھ علانیہ حصہ لیا۔ انھوں نے متعدد والیانِ ریاست اور امرائے ہند کو اس تحریک میں شامل کرنے کی کوشش کی، جس جس والیِ ریاست سے ان کے ذاتی تعلقات و مراسم تھے۔‘‘ 


سوویت یونین کی سائنس اکیڈمی کے ادارۂ علوم شرقیہ کی ایک ممتاز رکن مادام پولونسکایا لکھتی ہیں :


’’مولانا(فضل حق) الور تشریف لائے جہاں انھوں نے انگریزوں کے خلاف ایک مسلح بغاوت کا پرچار کیا۔ ان کا خیال یہ تھا کہ وہ زمین دار جو برطانوی حکومت سے مطمئن نہیں ہیں، اس کی بنیادی طاقت ہوں گے۔ مولانا موصوف کے معاصرین اور ان کے سوانح نگاروں نے ان کے بہت سے خطوط کا ذکر کیا ہے جو انھوں نے مختلف ریاستوں کے حکم رانوں کو لکھے تھے۔ انھوں نے برطانیہ کے خلاف ایک مسلح بغاوت کا پیغام دیا تھا۔ بغاوت کے زمانے میں مولانا انگریزوں کے مخالفوں کی صف میں رہے۔۔۔مولانا فضل حق خیرآبادی کے سماجی اور سیاسی نظریات سامراجی محکومی کے جُوے سے ملک کو آزاد کرنے کی اس خواہش کے آئینہ دار تھے جو پوری قوم کے سینے میں بھی پروان چڑھ رہی تھی۔ اس حیثیت سے ان کی جملہ سرگرمیاں ہندوستان کے قومی مفاد کو پورا کرتی تھیں۔‘‘(پندرہ روزہ’’ سوویت دیس‘‘ دہلی،  بابت ۱۰جولائی ۱۹۵۸ء )


علامہ فضل حق خیرآبادی کے فتوائے جہاد سے انکار پر مبنی جناب امتیاز علی خاں عرشیؔ کے مضمون بہ عنوان ’’ مولانا فضل حق خیرآبادی اور ۱۸۵۷ء کا فتویِٰ جہاد‘‘ مطبوعہ ماہ نامہ تحریک دہلی بابت ماہ اگست ۱۹۵۷ء نے اہل علم میں کیسی غلط فہمیاں پیدا کیں اس کا اندازہ لگانا مشکل ہے، عرشیؔ صاحب ہی سے متاثر ہو کر مالک رام صاحب نے بھی اسی دوران ایک مضمون لکھ مارا جو ماہ نامہ تحریک دہلی بابت جون ۱۹۶۰ء میں بہ عنوان ’’مولانا فضل حق خیرآبادی ‘‘ طبع ہوا۔ جس میں مالک رام نے عرشیؔ صاحب سے دو قدم آگے بڑھاتے ہوئے فتویِٰ جہاد کے علاوہ علامہ کے مطلق شرکتِ جہاد کا انکار کر بیٹھے      ع

ناطقہ سر بہ گریباں ہے اسے کیا کہیے
۔۔۔۔۔۔۔۔۔۔۔۔
اپنے مٹنے کی ہمیں کچھ نہیں پروا لیکن 

تو نے سوچاہے کچھ اپنا بھی زیاں اے ساقی؟

مقدمہ کی کار روائی، معاصرین و مورخین کی شہادتیں اور انگریزوں کے بیانات کی روشنی میں محترم جناب امتیاز علی خاں عرشیؔ رام پوری اور جناب مالک رام صاحب کے قائدِ انقلاب علامہ فضل حق خیرآبادی کے تئیں نظریۂ عدم شرکتِ جنگِ آزادی ۱۸۵۷ء پر نظر ڈالیں تو آپ کو صاف نظر آئے گا کہ   ؎

حریفِ صافی و دردی نہ ایں خطا ایں جا ست 

تمیزِ ناخوش و خوش می کنی بلا ایں جاست 


اور اس کے سوا کیا کہا جاسکتا ہے کہ    ؎

تفاوت است میان شنیدنِ من و تو

تو بَستن در و من فتحِ باب می شنوم 


ہمارے یہ دونوں بزرگ ہمیشہ غازیِ گفتار رہے غازیِ کردار کبھی نہ بن سکے۔ ساحل پر کھڑے ہو کر شناورانِ بحرِ بے کرانِ سیاست و جہادِ حریت کا تماشا دیکھتے رہے۔ ان کے عنفوانِ شباب سے ہندوستان کے دریائے جنگِ آزادی میں دسیوں تلاطم و مد و جزر آئے مگر یہ اپنی عافیت پسندی اور راحت آشامی کے حصار سے باہر نہ نکل سکے۔ جب کہ ہزاروں جواں مرد اور با ہمت خواتین مصائب انگیزی اور جاں سپاری کا مظاہرہ کرتے رہے    ؎

بنا کردند خوش رسمے بخاک و خون غلطیدن 

خدا رحمت کند ایں عاشقانِ پاک طینت را

( تلخیص : ص ۲۴۸تا ص۲۸۱۔باغی ہندوستان۔چوتھا ایڈیشن، المجمع الاسلامی، مبارک پور ۱۴۰۵ھ / ۱۹۸۵ء)

۔۔۔۔۔۔۔۔۔۔۔۔۔۔۔۔۔۔

(قائدِ انقلاب علامہ فضل خیرآبادی رحمۃ اللہ علیہ کے جنگِ آزادی ۱۸۵۷ء کے فتوائے جہاد میں قائدانہ کردار اور شرکتِ جہاد سے متعلق راجا غلام محمد صاحب لاہوری اور مولانا عبدالشاہد خاں شروانی صاحب کے تحقیقی و تنقیدی مضامین کو بہ نگاہِ انصاف و دیانت پڑھنے اور تجزیاتی محاکمہ کرنے کے بعد کسی بھی قسم کی گنجایش اس امر کی نہیں رہے جاتی کہ  :
’’ ٭  مولانا نے کبھی کوئی ایسا فتویٰ دیا ہی نہیں تھا جس میں مسلمانوں کو انگریزوں کے خلاف جہاد کی ترغیب دی گئی ہو۔

 ٭  غلط فہمی کی بنیاد پر انگریزوں نے انہیں گرفتار کر کے جو مقدمہ چلایا اس کے دوران وہ بار بار یہی کہتے رہے کہ میں نے بغاوت میں کوئی حصہ نہیں لیا اور فتویِٰ  جہاد پر جن علما کے دستخط ہیں ان میں میرا نام نہیں ہے۔

 ٭  مولانا نے اپنی پیرانہ سالی، اولاد کی کم سِنی اور عسیر الحالی کی دُہائی دے کر انگریزوں سے رحم کی پُر زور التجا بھی کی۔‘‘(شمیم طارق:غالب اور ہماری تحریکِ آزادی، ص ۳۲/۳۳)

حیرت ہوتی ہے شمیم طارق صاحب جیسے ’’محقق و دانش ور ‘‘ پر کہ انھوں نے جنگِ آزادی ۱۸۵۷ء کے اتنے اہم ترین باب میں محض ’’تقلیدی تحقیق‘‘ کو اختیار کر کے اپنے ’’بلند قد‘‘ کو ’’پست ‘‘ کرنے کی طرف پیش قدمی کی اور ساتھ ہی ساتھ شمیم صاحب کی کتاب پر تبصرہ نگار حضرات پر بھی ہمیں افسوس ہوتا ہے جنھوں نے یہ لکھ کر کہ’’ مولانا فضل حق کے فتوائے جہاد کی بڑی تشہیر کی گئی ہے۔ ایک مسلک کے لوگ اس سلسلے میں بڑے جذباتی واقع ہوئے ہیں۔‘‘(اردو بک ری ویو، دہلی اکتوبر تادسمبر ۲۰۰۸ء، ص ۲۵)تاریخ سے اپنی ناواقفیت کا ثبوت فراہم کرنے کے ساتھ ہی انصاف و دیانت کاسرِ عام خون بھی کیا ہے۔ پیشِ نظر کتاب میں شامل مشمولات کی روشنی میں علامہ کے فتوائے جہاد اور شرکتِ جہاد کا انکار کرنا ’’کج بحثی‘‘ اور ’’کٹ حجتی‘‘ کے سوا کچھ نہ کہلائے گا۔واضح ہونا چاہیے کہ علامہ کے فتوائے جہاد اور شرکتِ جہاد کی تشہیر صرف ایک ’’مخصوص مسلک ‘‘ کے لوگوں نے نہیں کی ہے بل کہ آپ کو خراجِ عقیدت پیش کرنے والوں میں ہر مسلک کے لوگ شامل ہیں۔اس موضوع پر’’ فضل حق خیرآبادی اور سن ستاون‘‘ مرتبہ حکیم محمود احمد برکاتی ٹونکی ثم کراچوی، مطبوعہ برکات اکیڈمی کراچی اور ’’امتیازِ حق‘‘ مرتبہ راجا غلام محمد لاہوری، مطبوعہ مکتبہ قادریہ، لاہور و المجمع الاسلامی، مبارک پور اور ’’باغی ہندوستان‘‘ مترجم مولانا عبدالشاہد خاں شروانی قابلِ مطالعہ اور چشم کشا ہیں۔ مُشاہدؔ)
٭٭٭

مصنف کے فائل فراہمی کے لئے تشکر کے ساتھ

ان پیج سے تبدیلی، تدوین اور ای بک کی تشکیل: اعجاز عبید
